
‹‹ኣብ ክልልና ዘሎ ሕፅረት ቐረብ ሙሩፅ ዘርኢ 
ክሳብ ሕዚ ዝተቐረፈ ጉዳይ ኣይኮነን››

 -ኣይተ ሃይለ ታደለ 

በዓል ልደትን 
ባህላዊ ፀወታን

መኣርግ ገ/ሄር 

ኣዲስ ኣበባ፡- ኣብ ክልል ትግራይ ብደረጃ ክልል 
ኣብ ምህርቲ 2017 ዓ.ም በጀት ዓመት መስኖ ሓጋይ፣ 13 
ሚልዮን ኩንታል ዝኣክል ምህርቲ ንምርካብ ተተሊሙ 
ይስራሕ ከምዘሎ ቢሮ ልምዓት ሕርሻን ሃፍቲ ተፈጥሮን 

ካብ ልምዓት መስኖ ሓጋይ 13 ሚልዮን ኩንታል
 ንምርካብ ይስራሕ ኣሎ

ክልል ትግራይ ኣፍሊጡ፡፡
ኣብ ቢሮ ልምዓት ሕርሻን ሃፍቲ ተፈጥሮን ክልል 

ትግራይ ዳይሬክተር ልምዓት ዘፈር ሆርቲካልቸር ኣይተ 
ሃይለ ታድለ ምስ ጋዜጣ ወጋሕታ ኣብዝነበሮም ፃኒሕት 
ከምዝገለፅዎ፤ 69ሽሕን 551 ሄክታር መሬት ብኣሕምልቲን 
ፍራምረን ዝመሳሰሉ ንምልማዕ ትልሚ ተታሒዙ ካብዚ 

13 ሚልዮን  ኩንታል ዝኣክል  ንምርካብ  ተተሊሙ 
እናተሰርሐ ይርከብ፡፡

ከም ገለፃ እቶም ዳይሪክተር፣ ኣብ ዝሓለፈ ዓመት 
106ፐር ሄክታር ተረኺቡ ነይሩ፤ ሎሚ ዓመት ግና ናብ 30 
ኩንታል ካብ ሓደ ሄክታር ብማእኸላይ ዝርከቦ መንገዲ 
እናተሰርሐ 'ዩ፡፡  

ካብቲ ብክልል ደረጃ 69 ሺሕን 551 ሄክታር መሬት 
ንምልማዕ ተሓሲቡ ዘሎ ናብ 228 ሺሕን 906 መራሕቲ 
ስድራ ተጠቐምቲ ንምግባር ዝተሓሰበ ከምዝኾነ ዝገለፁ 
እቶም ዳይሬክተር፤ ነቲ ዝተተለመ ንምፍፃም ካብ ላዕሊ 
ክሳብ ታሕቲ ዝተፈላላዩ ዓቕሚ ናይ ምዕባይ ስራሕቲ 

ካብ ልምዓት ... ገፅ 6

መኣርግ ገ/ሄር

ኣዲስ ኣበባ፡- መራሕቲ ህወሓት ንናይ በዓሎም ስልጣንን ረብሓን 
ካብ ምሕሳብ ወፂኦም ናይ ህዝቢ ድሌትን ረብሓን ማእኸል ገይሮም 
ክሰርሑ ይግባእ ክብሉ ነበር ተጋዳላይ ህወሓትን ኣቦ ወንበር ትግራይ 
ዴሞክራሲያዊ ፓርቲን (ትዴፓ) ኣረጋዊ በርሀ (ዶ/ር) ገሊፆም፡፡ 

ኣረጋዊ በርሀ (ዶ/ር) ንጋዜጣ ወጋሕታ ከምዝበልዎ፣ መራሕቲ 
ህወሓት ሓቕነት ሃልይዎም ንህዝቢ ዝሓስቡ እንተኾይኖም ረብሓ 
ህዝቢ 'ዮም ማእኽል ክገብሩ ዘለዎም፡፡   

ኣብ መንጎ እቶም መራሕቲ ብዝፍጠር ዘሎ ፀገም ህዝቢ 'ዩ ዝጉዳእ 
ዘሎ፡፡ ስለዚ ንህዝቢ ዝሓስቡ እንተኾይኖም ወይ ተስመዓሚዖም 
ንህዝቢ ክኽሕሱ ኣለዎም ተዘይኮይኑ ድማ ካብ ናተይ ስልጣንን 
ረብሓን ናይ ህዝቢ ረብሓ ይዓቢ ኢሎም ስልጣኖም ንህዝቢ ከረክቡ 
ይግባእ፡፡ ስልጣን ንህዝቢ ብምርካብ ብህዝበ ውሳነ ክኸዱ ይግባእ፤ 
ዳኛና ህዝቢ 'ዩ ኢሎም ክሓስቡ ኣለዎም፡፡  ሙሉእ ስልጣንን ናፃነትን 
ንህዝቢ ተዘይሂብካ እቲ ፀገም ክፍታሕ ኣይኽእልን፡፡ 

‹‹መራሕቲ ህወሓት ድሌትን ረብሓን ህዝቢ ትግራይ 
ማእኸል ገይሮም ክሰርሑ ይግባእ››

-ኣረጋዊ በርሀ (ዶ/ር)

 "መራሕቲ ህወሓት ... ገፅ 6

ብሄራዊ ቦርድ 
መረፃ ኢትዮጵያ 

ህወሓት ሓፈሻዊ 
ጉባኤኡ ንከካይድ 

ኣተሓሳሲቡ
ገፅ 6



   ወጋሕታ  24  ታሕሳስ   2017   ዓ.ም       2 

ዜና  ወጋሕታ 

መሰረት ገ/ዮሃንስ

ኣዲስ ኣበባ ፡- እዚ ቤተ መንግስቲ መፃኢ ወለዶ 
ምስ ነባር ውርሲ ብምዃን ዝራኸበሉ ናይ ታሪኽ 
ሰንሰለት  ‘ዩ፤ ክብሉ ፕሬዝዳንት ታዬ ኣፅቀስላሴ 
ገሊፆም:: 

ፕሬዝዳንት ታዬ ኣፅቀስላሴ ሕድሳት ዝተገበረሉ 
ብሄራዊ ቤተመንግስቲ ኣብ ምምራቕ መርሃ ግብሪ 
ተረኺቦም ከምዝበልዎ ፤ እዚ ቤተ መንግስቲ ናይ 
ምዝማንን ናይ ምሕዳስን ስራሕ  ነባር ቅርስታት  
ምሕዳስ  ተግባር ጥራሕ እንተይኾነስ  መፃኢ ወለዶ 
ምስ ነባር ውርሲ ብምዃን ዝራኸበሉ ናይ ታሪኽ 
ሰንሰለትን ታሪኽ ሃገሩ ዝፈልጠሉን ‘ውን ‘ዩ ኢሎም:: 

ክቡር ቀዳማይ ሚኒስትር እዚ ቤተ መንግስቲ 
ብዝግባእ መልክዑ ተሓዲሱ  ንህዝቢ ምርኢት ኽፉት 
ንክኾን እንትውስኑ ናይቲ ቤተ መንግስቲ ታሪኽን 
ህያው ረብሓ ቅብብል ልዕል ኣቢሎም ምግንዛቦም 
ዘርእይ ‘ዩ፤  ታሪኽ ኣብ ቤተ መንግስቲ ካዝና 
ተቆሊፉ ዝቕመጥ እንተይኾነስ ክፍት ኾይኑ እንሪኦ፣ 

ብሄራዊ ቤተ መንግስቲ መፃኢ ወለዶ ሰንሰለት ታሪኽ ሃገሩ ዝፈልጠሉ’ዩ

እነንብቦ፣ እንማሃረሉ  እነድንቖ ምስ ናይ ሎሚ ድልየትና 
ኣስማዕሚዕና  ሎሚ ከመይ ምህናፅ ከምዘለና  እንርደአሉ 
‘ዩ ክብሉ ኣብሪሆም:: 

ሎሚ ንኻልኣይ ግዜ ዝተወለደ እዚ ቤተ መንግስቲ 
ንታሪኽና ዝደንቕ ምስክር ጥራሕ እንተይኾነስ  ዓብይ 
መስሕብ ቱሪስት  ዲፕሎማቲክ ተግባራት መስርሒ 

፣ማእኸል ባህሊ ልውውጥ ፣ ናይ ዘተን ምትሕብባር 
መድረኽ ኮይኑ ከምዝገልግል ይኣምን ኢሎም::

ከም ገለፃ እቶም ፕሬዝደንት ፤ እዚ ቤተ መንግስቲ 
ብዝተፈላለየ ስምዒታት ብምድናቕን ብምግራምን 
ብዙሓት ናይ ባዕሉ መስረቲ ውድቐት ተዓዚቡ ‘ዩ፤ 
ኣብ ዝሓለፉ ሓምሽተ ዓሰርተ ዓመታት ሰራሕተኛታት 
ናይቲ ቤተ መንግስቲ ኹሎም  ፍሉይ ብዝኾነ ሃገር 
ፍቕርን ሞየኦምን  ሓለዉቲ ታሪኻት ብምዃኖም  
ኣኽብሮተይ ደጊመ ክገልፅ ይፎቱ፤ እዚ ንወሎዶ ዝተርፍ 
ቅርስ ተሓልዩ ኣብ መዛግብቲ ታሪኽ ኢትዮጵያ ዘመን 
ተሳጋራይ ታሪኻዊ ሃፍቲ ናይ ምሕላው ናይ ነዊሕ ዓመት 
ባህሊ ከም ዝነበረና ‘ውን  መርኣያ  ‘ዩ ክብሉ ገሊፆም::

ኣብ መንጎ ሃገራት ዘሎ ርክብ ንምጥንኻር  ኣህጉራዊ 
ሓድነት ንምግላፅን  ዓለምለኸነት ንምስፍሕፋሕ ሃገርና  
ዝተፃወተቶ ጉልህ ግደ  ዝተረዳና ብምዃኑ እዚ ዘመን 
ዝደልዮን  ሃገርና እትድለዮ ዓለምለኸ  ርክብን ዝበለፀ 
ዲፕሎማሲ  ተግባራት ንምግባር ዘፅዕረና ከምዝኾነ  
እምነተይ ‘ዩ ክብሉ እቶም ፕሬዝደንት ኣብሪሆም::

በሪሁ ኣረጋ

ኣዲስ ኣበባ፡-ስርዓት ሕርሻ ክልል ትግራይ ዘመናዊ 
ንምግባር ብቀረብ እታወታትን መካናይዝድ ሕርሻን 
ዝተጀመሩ ስራሕቲ ለውጢ የምፅኡ ከምዘለው 
ፕረዚደንት ግዝያዊ ምምሕዳር ክልል ትግራይ ኣይተ 
ጌታቸው ረዳ ገሊፆም።

“ትኹረት ንልምዓት ሕርሻ ክልል ትግራይ” 
ብዝብል ቴማ  ኣብ ከተማ መቐለ ሃገራዊ ሲምፖዝየም 
እንትሳለጥ፣ኣብቲ ሲምፖዝየም ዝተሳተፉ ኣይተ 
ጌታቸው ረዳ፤ ግዝያዊ ምምሕዳር ምስ መዳርግቲ ኣካላት 
ብምትሕብባር ዘፈር ሕርሻን ኢንቨስትመንትን ትግራይ 
ንምቕያር ይሰርሕ ከምዘሎ ‘ውን ገሊፆም።

ኣይተ ጌታቸው ሕርሻ ዓንዲ ኢኮኖሚ ክልል ትግራይ 
ምዃኑ ጠቒሶም። ብመንፅር ቀረብ ሃፍቲን መካናይዜሽንን 
ዝተጀመሩ ስራሕቲ ለውጢ የምፅኡ ምህላዎም 
ኣመልኪቶም። 

ዝተጀመሩ ስራሕቲ ብምጥንኻር ሕርሻ ንምቕያርን 
ዝተጎድአ ዘፈር ኢንቨስትመንት ዳግም ንምትንሳእን 
ዝሓሸ ለውጢ ንምምፃእን ኩሉ ዓይነት ፃዕሪ ክንገብር ኢና 
ኢሎም።

ትግራይ ብንእሽተይ ድጋፍ ዓብይ ዓቕሚ ምፍጣር 
ዝክኣለሉ ጠንካራ ህዝቢ ዝሓዘት ‘ያ ክብሉ  ገሊፆም።

ልምዓት ሕርሻ ብኹናት  ዓብይ ዕንወት ካብ 
ዝበፅሖም ዓውዲታት ሓደ  ምዃኑ ዝጠቐሱ ኣይተ 
ጌታቸው ረዳ፣ ኣብ ሓደ እዋን ዝለዓለ ኢንቨስትመንት 
ተዋፊሮም ዝነበሩ በቲ ኩናት ጥራሕ ኢዶም ካብ ምትራፍ 
ሓሊፎም ኣብ ቅልወላው ከምዝርከቡ ኣፍሊጦም ።

ትግራይ ብምግቢ ውሕስና ምርግጋፅ ጥራሕ 
እንተይኮነስ ኣብ ኢንቨስትመንትን ሰደድን ዝለዓለ 
ብፂሕት ዝነበረን ከባቢታት ትርጉም ዘለዎ ኢኮኖሚያዊ 
ምንቅስቓስ እናገበራ ኣይኮናን ኢሎም።ብምዃኑ 
ድማ ትግራይ ብዓመት ተፍርዮ  ካብ ዝግባእ ዝተሓተ 
ምህርቲ እናምረተት ከምዝኾነት ዝሓበሩ ኣይተ ጌታቸው 
ረዳ፣  ልምዓት ሕርሻ ትግራይ ንምንቕቕሕን ናብ ንቡር 
ንምምላስን ተስፋ ዝህቡ ስራሕቲ ምስራሕ ኣገዳሲ ‘ዩ 
ኢሎም።

ኣብ ግዝያዊ ምምሕዳር ክልል ትግራይ ሓላፊ ቤት 
ፅሕፈት ሕርሻን ሃፍቲ ተፈጥሮን ዶክተር ኢያሱ ኣብርሃ 
ብወገኖም ንዘሎ ዓቕሚ ብምውህሃድ ምህርቲ ሕርሻን 

ሕርሻ ትግራይ ዘመናዊ ንምግባር ዝተጀመሩ 
ስራሕቲ ለውጢ ከምዘምፅኡ ተገሊፁ

ሓለዋ ሃፍቲ ተፈጥሮን ንምምሕያሽ ፃዕሪ ይግበር ከምዘሎ 
ገሊፆም።

ዶክተር እያሱ ትግራይ ብምግቢ ዓርሳ ንምኽኣል 
ዝግበር ዝነበረ ምንቅስቓስ በቲ ኩናት ተኾሊፉ እዩ 
ኢሎም።ድሕሪ ኩናት ደው ምባል ምርግጋፅ ምግቢ 
ውሕስና፣ ምምሕያሽ ስራሕቲ ሃፍቲ ተፈጥሮ፣ስራሕቲ 
ልምዓት ሃፍቲ እንስሳ ክጅመር  ከምዝትገበረ ሓቢሮም።

ልምዓት ሕርሻ ፣ ስላም፣ ሃፍቲ ስለዝኾነ ሰብ 
ሃፍቲ ዝጀመርዎ ምንቅስቓስ ክጠናኽርዎ ይግባእ 
ኢሎም።ኢንቨስትራት ኣብ ልምዓት ሃፍቲ እንስሳን 
መስኖን ክዋፍሩን ንኣናእሽተይ ሓረስቶት ከዘምኑ ይግባእ 
ክብሉ መልእኽቲ ኣሕሊፎም።

ፕረዝደንት ቤት ምኽሪ ንግድን ዘፈር ማሕበራትን 
ትግራይ ኣይተ  በሪሁ ሃፍቱ ብወገኖም ትግራይ ንቅድሚት 
ንክትውንጨፍ ኣብ ሕርሻ ፣ ልምዓት ቱሪዝም፣መኣድን 
ትኹረት ተገይሩ ምስ መዳርግቲ ኣካላት እናተሰርሐ 
ከምዝመፀአ ሓቢሮም።

እቲ ፍሉይ ሃገራዊ ሲምፓዝየም በቲ ኩናት ኣብ 
ልምዓት ሕርሻ ዝበፅሐ ጉዱኣትን መዋፅኦን ትኹረት 
ዝገበረ ምዃኑ ገሊፆም።

ኣብ ልምዓት ሕርሻ  ዘራእቲ ማእኸላት፣ ስራሕቲ 
መስኖ፣ ሃፍቲ እንስሳ፣ ማእኸላት ሕክምና እንስሳ ፣ ናይ 
ሕርሻ ትራክተራት ወዘተ ድማ ከምዝዓነያ ኣይተ በሪሁ 
ሃፍቱ ወሲኾም ሓቢሮም።

ሔርሞን ፍቃዱ 

አዲስ አበባ፡- ኣብ ከተማ ሸገር ምስ በዓል 
ተተሓሒዙ  ቐረብን ድሌትን ዕዳጋ ንምጥዕዓም 
እናተሰርሐ ከምዝኾነ ቤት ምኽሪ ንግድን  ዘፈር 
ማሕበራትን  ሸገር ገሊፁ፡፡

ፕሬዚደንት   ቤት ምኽሪ  ንግድን ዘፈር 
ማሕበራትን ሸገር መጋቢ ስርዓት ቀሲስ ታዬ ለታ 
ንትካል ፕሬስ ኢትዮጵያ ከም ዝበልዎ፤መብዛሕትኡ 
እዋን በዓላት ብዝመፀ ቑፅሪ  ሕፅረት ቐረብን ወሰኽ 
ዋጋን  ዘተሓሳስብ  ́ዩ፡፡ እዚ ፀገም ንኽፍታሕ ድማ ምስ  
ቢሮ ንግድን ነጋዶን ዝተዋደደ ስራሕቲ እናተሰርሐ   
́ዩ፤ብፍላይ ካብ ደገ ዝአትዉ ምህርትታት ቕድም 
ኢሎም ክአትዉ ብምግባር እቲ ዕዳጋ ክረጋጋዕ  ኣብ 
ምግባር ነጋዶ ግደኦም ክፃወቱ ፃዕሪ እናተገበረ  ́ዩ 
ኢሎም፡፡

ኣብ ናይ ውሽጢ ዓዲ  ምህርትታት ሕፅረት 
ንኸየጋጥምን ዘየድልይ ወሰኽ ዋጋ ንኸይግበርን፤ኣብ 
ዝተፈላለየ መድረኽ  ንነጋዶ ስልጠናታት እናተውሃቦም 
ከም ዝኾነ ብምሕባር፤ነጋዶ ዝህብዎ ግልጋሎት 
ንማሕበረሰቦምን ንዜጋታቶምን ከም ዝኾነ ተረዲኦም 
ምህርትታት ብዝግባእ መገዲ ንምቕራብ እናሰርሑ 
ይርከቡ ኢሎም፡፡

ቤት ምኽሪ  ንግድን ዘፈር ማሕበራትን  ኦሮሚያ 
ምስ በዓላት ተተሓሒዙ  ናይ ምግዛእ ዓቕሞም ውሑድ 
ዝኾኑ ክፋላት ማሕበረሰብ ተጠቀምቲ ዝገብሩ  ባዛራት 
ከም ዘዳለወ ብምሕባር፤መብዛሕትኦም  ምህርትታት  
ውሽጢ ዓዲ ከም ዘይትን ሽኮርን ዝበሉ መሰረታዊ 
ሸቐጣት ሕፅረት ንኸየጋጥም ካብ ወፃኢ ብምእታው 
እቲ ቤት ምኽሪ ኣብ ዝሓለፉ ዓማውቲ እናሰርሐ 
ምፅንሑ ገሊፆም፡፡

እቲ ቤት ምኽሪ ንግዲ ዓብዪ ዕላማ ሓንፂፁ  
እናሰርሐ ከምዝርከብ ዝሓበሩ እቶም ፕሬዚዳንት፤ካብ 
ዓዲ ወፃኢ ኣብ አሜሪካን ጀርመንን ናይ ኤክስፖ 

ምስ በዓል ተተሓሒዙ ቐረብን 
ድሌትን ዕዳጋ ንምጥዕዓም 

እናተሰርሐ ‘ዩ

ምድላው በምግባር፤ ከምኡ  ́ውን ምስ በዓላት 
ተተሓሒዙ ሸማቲ ማሕበረሰብ  ሸቐጣት 
ብዝተመጣጠነ ዋጋ ንኽሽምት ስርዓት ብምዝርጋሕ 
አድማዒ ውፅኢት እናመዝገበ ከም ዝርከብ ገሊፆም፡፡

ኣብ ወፃኢ ዝርከቡ ኣባላት ዲያስፖራ  ናብ 
ዓዲ መፂኦም ኣብ ዝተፈላለዩ  ዘፈራት  ስራሕቲ 
ንኽሳተፉ እናተገበረ  ́ዩ ምስ በሉ፤አፖሎ ዝተብሃለ 
ዓብዪ ኩባንያ ዘበናዊ ሪልስቴት ንምህናፅ  ምስቲ ቤት 
ምኽሪ  ከም ዝተዛተየን መፅናዕቲ ሰሪሑ ከም ዝወገነ 
ሓቢሮም፡፡

ፃባን ብህርቲ ተዋፅኦ  ፃባን  ንአዲስ አበባን 
ሸገርን ንምቕራብ  ከምኡ  ́ ውን ኣብ ምርባሕ ከፍቲ 
ክሰማረዩ ዝደልዩ ትውልደ ኢትዮጵያውያን ሰብ 
ሃፍቲ ኢንቨስት ንምግባር ድሌቶም ገሊፆም፡፡

 ንማሕበረሰብ ዘይጠቅም  ንግዲ ጥዕና የብሉን 
ዝበሉ እቶም ፕሬዚደንት፤ዘይሕጋዊ  ንግድን 
ብአቋራፂ ንምህፍታም ዝግበር አካይዳ ጎዳኢ 
ምዃኑ ብምርዳእ፤ምህርቲ አቐዲምካ ብምእታው  
ሕብረተሰብና ነቲ በዓል ብሓጎስ ንኸኽብሮ ብሓንሳብ 
ንስራሕ ክብሉ መልእኽቶም አመሓላሊፎም፡፡ 

ኣብርሃ ሓጎስ

ኣዲስ ኣበባ፡-ፕሮግራም ብሄራዊ መለለዪ መንንት 
ምስ ኤጀንሲ ግልጋሎት ምዝገባ ሲቪልን ነባሪነትን 
ቢሮ ትምህርትን ምምሕዳር ከተማ ኣዲስ ኣበባን 
ብምትሕብባር ኣብታ ከተማ ዝርከቡ ማሕበረሰብ 
ውልቀ ትካላት ትምህርቲ ምዝገባ ዲጂታል መለለዪ 
መንንት ንክገብሩን ኣብቲ ዘፈር ስራሕቲ ግንዛበ 
መጨበጢ ክገብሩን ከምዘለዎም ተሓቢሩ።

ኣተሓባበሪ ፕሮግራም ብሄራዊ መለለዪ መንንት 

ኣይተ ዮዳሄ ኣርኣያስላሴ ኣብ መጀመሪ ወፍሪ ምዝገባ 
ዲጂታል መለለዪ መንንት ፋይዳን መጨበጢ ግንዛበን 
ንውልቀ ትካላት ትምህርቲ ኣብ ዝተኻየደ መድረኽ 
ከምዝበልዎ፤ ካብ መጀመርያ ጀሚሩ መረዳእታ ትምህርቲ 
ተምሃሮ ዝተኣሳሰረን ተኣማኒነት ዘለዎ ንክኸውን መለለዪ 
መንነት ፋይዳ ዓብዪ ግደ ኣለዎ።

 እዚ ድማ ዝተዛብዐ መረዳእታ ትምህርቲ  ካብ 
ምቕናስ፣ ካብ ምድግጋምን ዝፀረየ ኣሰራርሓ ንክህልውን 
መረዳእታ ተምሃሮ ብቀሊሉ ንምፍላጥ ከምዘኽእል 
ምሕባሮም ዕላዊ ማሕበራዊ ሚድያ እቲ ፕሮግራም 

ብሄራዊ መለለዪ መንንት ገሊፁ።
ዋና ዳይሬክተር ኤጀንሲ ግልጋሎት ምዝገባ ሲቪልን 

ነባሪነትን ምምሕዳር ከተማ ኣዲስ ኣበባ ኣይተ ዮናስ 
ኣለማየሁ ብወገኖም  “ምስ ማሕበረሰብ ትምህርቲ 
ብሓባር ምስራሕ ነቲ ማሕበረሰብ ‘ውን ዓቅሚ ምስ 
ምዃኑ ተተሓሒዙ ነቲ ስራሕ ዕወትነት ሓይሊ ከምዝኾን 
ተዛሪቦም።

ኣብ 2018 ዓ.ም ዘመን ትምህርቲ ዲጂታል መለለዪ 
መንንት ፋይዳ ቅድመ ኹነት ንምቕባል ምዝገባ ተምሃሮ 
ክኸውን ‘ዩ ክብሉ ሓቢሮም።

ሓላፊ ቢሮ ትምህርቲ ምምሕዳር ከተማ ኣዲስ ኣበባ 
ዘላለም ሙላቱ (ዶ/ር)  ብወገኖም፤ ስራሕቲ ትምህርቲ 
ዲጂታላይዝ ንምግባር ኣብ ዝቕፅል ንትካላት ውልቀ 
ትምህርቲ ዝቀርብ ትግበራ ኢ-ስኩል ንምዕዋት ምዝገባ 
ፋይዳ ዲጂታል መለለዪ መንንት  ዓብይ ዓቅሚ ዝፈጥር  
ምዃኑ ተዛሪቦም።

 ኣብ ናይ መንግስቲ ቤት ትምህርትታት ምዝገባ 
ፋይዳ ክፍፀም ምፅንሑ ዝሓበሩ እቶም ሓላፊ፤ ቤት 
ትምህርትታት ውለቀ  ‘ውን ምዝገባ ንምክያድ እተን 
ትካላት ግቡእ ምድላው ንክገበራ ኣተሓሳሲቦም።

ትካላት ትምህርቲ ውልቀ ምዝገባ ዲጂታል መለለዪ መንንት 
ክገብሩ  ከምዘለዎም ተሓቢሩ

ቀሲስ ታዬ ለታ



 ወጋሕታ 24 ሕዳር 2013   ዓ.ም       1  ወጋሕታ 24  ታሕሳስ  2017   ዓ.ም     3  

ወጋሕታ

ርእሰ ኣንቀፅ     ናፃ ሓሳብ
እዚ ዓምዲ ኣብ ዝተፈላለዩ ፖለቲካዊ፣ 

ኢኮኖሚያዊን ማሕበራዊን ጉዳያት ዜጋታት ናፃ 
ሓሳቦም ዝህብሉ እዩ። ኣብዚ ዓምዲ ዝወፅኡ 

ፅሑፋት ናይ ክፍሊ ምስንዳእ ቅዋም አይኮኑን። 

ኣብ ቅነ በዓላት ዝግበሩ ምትሕግጋዛት ኣብ 
ካሊእ እዋን ‘ውን ክቕፅሉ ይግባእ

በዓል ልደት ብምትሕጋዝን 
ብሰላምን ነኽብሮ

ኣብረሃ ሓጎስ

ከምቲ ዘፍለጥ በዓል ልደት ኢየሱስ ክርስቶስ 
ብተኸተልቲ እምነት ክርስትና ካብ መንጎ ዝኽበሩ ዓበይቲ 
በዓላት ሓደ ‘ዩ፡፡ እዚ ሃይማኖታዊ በዓል እንትኸበር 
ዓርሱ ዝኽኣለ መፅሓፍ ቅዱሳዊ ታሪኽ ስዒቡ እዩ፡፡ ቁሩብ 
ንምጥቃስ ድማ ጎይታ ኢየሱስ ክርስቶስ ኣብ ቤተልሄም 
ኣብ ደምበ ከፍቲ ካብ ቅድስቲ ድንግል ማርያም ከም 
ዝተወለደ መፅሓፍ ቅዱስ  ይሕብር፡፡ ኢየሱስ ክርስቶስ 
እንትውለድ 70 ሰገል ዝበሃሉ ሰብዓ ዝኾኑ ሰባት ናብ 
ኢየሩሳሌም ከምዝተጉዓዙን እንትጉዓዙ ድማ ብኮኾብ 
እናተመርሑ ኣፍቲ ኣብ ቤተልሄም በፂሖም ንጎይታ 
ኢየሱስ ክርስቶስ ዕጣንን ወርቅን ህያብ ብምብርካት 
ከምዝሰገዱሉ ድርሳናት ይሕብሩ፡፡ 

ነዚ ‘ውን ይመስል ብፍላይ ምዕራባውያን ኣብዚ በዓል 
ነኒባዕሎም ውህብቶታት ክወሃሃቡ ዝርኣይ። ኣብ ሃገርና 
‘ውን እንተኾነ ኣብዚ በዓል ሓዊሱ መሰል ካልኦት በዓላት 
ኣብ ዝኽበሩሉ እዋን ተተሓሒዞም ካብ ዝመፅኡ ነገራት 
ሓደ ባህልን ልምምድን ምትሕግጋዝ ‘ዩ። ዘለዎ ንዘይብሉ 
ኣካል ማሕበረሰቡ ብምክፋል ኣብቲ በዓል ከየስተማሰለ 
ተሓጒሱ ንከሕልፎ ዝግበሩ ተግባራት ይርኣዩ ‘ዮም።

እቲ ተግባር ምትሕግጋዝ ኣብ ዝተፈላለዩ ሃይማኖታት 
‘ውን ተግባራዊ ክኸውን ዝርኣይን ኣብ ተኸተልቲ 
ሃይማኖት እስልምና ዝበሉ ‘ውን ከም በዓላት ሮሞዳን 
ዝበሉ ብስፍሓት ብተግባር ዝረኣየሎም ‘ዮም ምባል 
ይክኣል። ኣብ ቀረባ ዓመታት ጀሚሩ ዝተፈላለዩ በዓላት 
ምኽንያት ብምግባር “መኣዲ ምክፋል” ተባሂሉ ብዝፍለጥ 
ተግባር ምሕጋዝ ዓቅሚ ዘይብሎም ዜጋታት ብፍላይ 
ኣብ ዝተፈላለዩ መንግስታዊ ትካላት ‘ውን ከይተረፈ 
እናተለመደ ዝመፅኣሉ ኩነታት ይርኣይ ‘ዩ።

ነዚ ተግባር “ምክፋል መኣዲ” ካብ ዘተግብሩ 
መንግስታዊ ትካላት ሓደ ድማ ቤት ፅሕፈት ቀዳማይ 
ሚኒስትርን ከምኡ ‘ውን ከንቲባ ምምሕዳር ኣዲስ ኣበባ 
ዝተፈላለዩ  በዓላት ምኽንያት ብምግባር ኣብ ትሑት ኣታዊ 
ንዘለዎም ነበርቲ እታ ከተማ መኣዲ ዘካፍሉ እንትኾኑ፤ 
ብተወሳኺ ድማ ኩሉ በቢዘለዎ ዓቕሚ ንዝሰኣኑን ሓታቲ 
ንዘይብሎምን እናሓሰበ ነቲ በዓል ብፍቕሪን ብሓድነትን 
ነከሕልፎ ፃውዒት ከቅርቡ ምስማዕ ዳርጋ ልሙድ ‘ዩ።

ዝተፈላለዩ መራሕቲ ሃይሞኖት ‘ውን ቅዱስ 
መፅሓፎም ዝብሎ ብምፅራሕ ተግባራት ምርድዳኣትን 
ምትሕግጋዛትን ብፈጣሪ ዝፍተው ተግባር ከምዝኾነን 
ምእመናቶም ‘ውን ነዚ ቅዱስ ተግባር ክትግበሩ ከምዕዱን 
መሰል ተግባራት ኣካል ማሕበራዊ ምትእስሳር ክኾኑ 
ከምዝግባእ  መልእኽቲ ከመሓላልፉ ‘ውን ይረኣዩ ‘ዮም። 

ስለዝኾነ ኩሉ በቢከባቢኡ ኣብ ፀገም ዘሎ 
ሕብረተሰቡ ንምሕጋዝ ካብዚ እዋን ንላዕሊ ትኽክለኛ ግዜ 
ስለዘየሎ ብዝተኽኣሎ ንምሕጋዝ ክትንቀሳቀስ ከምዘለዎ 
‘ውን ‘ዩ ዝመክር። ምኽንያቱ ኣብ ተግባራት ምሕጋዝ 
ብዙሓት ረብሓታት ‘ውን ስለዘለዎ። ማሕበረሰብ 
ክተገልግልን ክትሕግዝን ከለኻ፤ ህይወት ካልኦት ሰባት 
ትቕይር ጥራይ ዘይኮነስ ንህይወትካ’ውን ትቕይሮ ኢኻ። 
ስራሕትኻ ከም መስትያት ኮይኑ ይሰርሕ፣ ብኻልእ ኣገባብ 
ዘይረኣኻዮም ክፋላት ገዛእ ርእስኻ የርእየካን ብምባል ገለ 
ሙሁራት ይገልፁ።

ኣብ ልዕሊ ካልኦት እትገብሮ ሰናይ ተግባር ናብ 
ባዕልኻ ተመሊሱ ዘንፀባረቕ ብርሃን ከምዘሎን በዚ 
ምኽንያት ብዙሕ ነገር ክትመሃር፣ ክትዓቢን ንዓለም 
ብሓድሽ ዓይኒ ንክትርእን ንውልቃዊ ሓጎስን ዕግበትን 
ኣበርክቶ ከምዝገብርን ንኻልኦት ምሕጋዝ ንዓኻ ‘ውን 
ሓጐስ ከም ዝህበካ ‘ውን ይገልፁ ‘ዮም።

እዚ ከምዘሎ ኮይኑ ዝተፀገመ ሓውካ፣ ጎረቤትካን 
ማሕበረሰብካን ብቀጥታ ካብ ምሕጋዝ ብተወሳኺ ኣብዚ 
ቕነ በዓላት ብፍላይ ኣብ ንግዲ ዝተዋፈሩ ወገናት በዓላት 
ምኽንያት ብምግባር ሸቐጣት ብምሕባእ ኣብ ዕዳጋ ድማ 
ሕፅረት ንክፍጠር ብምግባር ሸቐጣት ካብ ግቡእ ንላዕሊ 
ንክኸብሩ ብምግባር ግብኡ ዘይኾነ ትርፊ ንምርካብ 
ብገለ ስሱዓት ነጋዶ ዝግበሩ ፈተናታት ትኽክል ስለዘይኮነ 
ደው ክብል ኣለዎ። ነዚ ተግባር ደው ንምባል ድማ 
ብምትሕብባር እቲ ማሕበረሰብን ትካላት ኣኸበርቲ ሕጊ 
ኣድላይ ስጉምቲ ክወስዱ ይግባእ።

ካብ ምቁፅፃር ዘይፍትሓዊ ንግዲ ጎና ጎኒ ኣብ ዕዳጋታት 

እኹል ኣቕርቦት ሸቐጣታት ንክህልው ብምግባር፤ ካብ 
መጠን ንላዒሊ ወሰኽ ከይህሉ ብትኹረት ምስራሕ ኣገዳሲ 
‘ዩ። ብፍላይ ከምቲ ቅድሚ ሓዚ ‘ውን ክግበር ዝርኣይ 
ኣፍረይትን ተጠቀምትን ብቐጥታ ንክራኸቡ ብምሕጋዝ 
ብክልቲኡ ወገን ተረባሒ ዝኾነሉ ዕድል ኣብ ምፍጣር 
ብትኹረት ክስርሓሉ ምግባር ንፅባሕ ዘይብሃል ስራሕ ‘ዩ።

ከምኡ ‘ውን ኣብ ዝተፈላለዩ ክፋላት ሃገርና ብፍላይ 
ኣብ ክልል ትግራይ ከሳብ ሐዚ ናብ መረበቶም ዘይተመለሱ 
ኣብ ፀሓይ፣ ንፋስን ጥምየትን ሕማምን ዘለው ወገናት 
ስቓዮምን መከረኦምን ከብቕዕ ኩሉ ናይ ባዕሉ እጃም 
ካብ ምፅዋት ብተወሳኺ ከምዚ ዝበሉ በዓላት እንትመፅኡ 
ፍሉይ ትኹረት ብምግባር ኣብቲ በዓል ዝፍጠር ታሕጓስ 
ተኻፈልቲ ንክኾኑ ኣብ ወፃእን ኣብ ውሽጢ ዓዲ ዝረከቡ 
ዝተፈላለዩ ትካላት ገበርቲ ሰናይ፣ ሰብ ሃፍትን ግደኦም 
ክዋፅኡ ኣለዎም።

እዞም ብሰንኪ ስእነት ሰላምን ካልኦት ፀገማትን  
ብፍላይ ካብ መረበቶም ተመዛቢሎም ኣብ መዕቆቢ ቦታት 
ዝርከቡ ወገናትና ኣብ ዝተፈላለዩ በዓላት ከነብዕል ከለና 
ክንርስዖም የብልናን ጥራሕ ዘይኮነስ ካብዚ ብዝሓለፈ 
ዝተፈላለዩ ፀገማታቶም ብዘላቅነት ንክፍታሕ ክንጉስጉስን 
ክንሰርሕ ይግባእ። 

ዝተፈላለዩ ሃይማኖታውን ባህላውን በዓላት 
ከነብዕል ከለና ብፍላይ ከምዚ ተምሳሌት ውህብቶ ዝኾነ 
በዓል ልደት  እንርኽቦ ፀጋን በረከትን፣ ሰላም፣ ታሕጓስ፣ 
ፍሉይ ትርጉም ዘለዎ ብምዃኑ ብምርዳእ እዞም ፀጋታት 
ምትሕግጋዝን ምትሕብባርን ኣብ ዕለታዊ ህይወትና ‘ውን 
ንምትግባር  ክንለማመዶምን ይግባእ።

ብሓፈሻ በዓል ልደት ጎይታና ኢየሱስ ክርስቶስ 
ብሰብኣ ሰገል ወህብቶ እንትቀርበሉ ተምሳሌት ምሃብ  
‘ውን ስለዝኸውን፤  ከምኡ ‘ውን ኣብ ቅነ በዓላት 
ዝግበሩ ምትሕግጋዛት ኣካል ሓደ ባህላዊ ፀጋታትና ‘ዮም 
ምባል ይክኣል ‘ዩ።ከምዚ ዝበለ ፅቡቅ ናይ ምትሕግጋዝ 
ልምዲ ከምዘሎ ኮይኑ ግና እዚ ተግባር ምትሕግጋዝ 
በዓላት እናተፀበኻ ዝግበር ጥራሕ ዘይኮነስ ኣብ ካልኦት 
እዋናት ‘ውን ክቕፅል ዝግባእን ከምኡ ‘ውን ነቶም ድጋፍ 
ዘድልዮም ወገናት ብዘላቕነት ካብ ተፀባይነት ክወፅእሉ 
ዝኽእሉ ድጋፍ ምግባር ብስፍሓት ክልመድ ዝግባእ 
ተግባር ክኸውን ኣለዎ። 

ምስ ኣቕርቦት ሸቐጣታት ተተሓሒዙ ካብ ምቁፅፃር 
ዘይፍትሓዊ ንግዲ ጎናጎኒ ኣብ ዕዳጋታት እኹል ኣቕርቦት 
ሸቐጣታት ንክህልው ብምግባር፤ ካብ መጠን ንላዒሊ 
ወሰኽ ከይህሉ ብትኹረት ምስራሕን ኣፍረይትን 
ተጠቀምትን ብቐጥታ ንክራኸቡ ብምሕጋዝ ‘ውን ኣገዳሲ 
‘ዩ። 

ኣብ ሃገርና ኣብ ዝተፈላለዩ ብሄራት ብሄረሰባትን ህዝብታትን  ሃይማኖታዊን ባህላዊን በዓላት 
ይኽበሩ'ዮም::እዞም በዓላት ሓድነት ህዝቢ ዘጠናኽሩ፤ሓልዮትን ምትህግጋዝን ዝረኣየሎም ካብ ምዃን 
ሓሊፎም መስሕብ ቱሪዝም 'ውን 'ዮም::

ሃይማኖታዊ ኮነ ባህላዊ በዓላት ህዝቢ ብሓባር ዘብዕሎም ስለዝኾኑ ብዙሕ ረብሓ ኣለዎም::ኣብ እዋን 
በዓላት ዝተረሓሓቑ ወይከዓ ዝተበኣሱ ሰባት ንቲ በዓል ከም ኣጋጣሚ ተጠቒሞም ዝራኸቡሉን ዝዕረቑሉን 
ከምኡ'ውን ንዝተፀገመ ወገናት ዝኽግዙሉን 'ውን 'ዩ::

ብመዳይ ኢኮኖሚ ድማ ኣብ እዋን በዓላት ዕደጋ ዝዕምረሉ፤ነጋዶ 'ውን ንመኽሰብ ዝሰርሑሉ ዕድል 
ይፍጠር::በዚ ድማ እቲ ኢኮኖሚ 'ውን ብዝተወሰነ መልክዑ ይነቓቓሕ::ኮይኑ ግና ኣብ እዋን በዓል ኩሉ ነገር 
ዋጋኡ ይወስኽ 'ዩ::ዓቕሚ ዘለዎ ንቲ በዓል ዘድልዮ ገዚኡ በዓል ይውዕል፤ዓቕሚ ዘይብሎምን ዘሕታማትን ግና 
ንቲ በዓል ምስ ፀገሞም 'ዮም ዘብዕልዎ::ስለዚህ ክሕገዙ ይግባእ::

ኣብ ቐፃሊ ሰሉስ በዓል ልደት ሃይማኖታዊን ባህላዊን ስርዓቱ ብዝሓለወ መልክዑ ኣብ ዝተፈላለዩ ክፋላት 
ኢትዮጵያ ብድምቀት ክኽበር 'ዩ::

 በዓል ልደተ እየሱስ ክርስቶስ ብሰዓብቲ እምነት ክርስትና ፈላማይ ዕርቂ ተገይሩ ዝሕሰብ እንትኾን ቅድሚ 
ልደት ኢየሱስ ክርስቶስ፤ ኣብ መንጎ ፈጣሪን ፍጡርን፣ ሰማይን ምድርን፣ እግዚኣብሄርን ሰብን ተሃኒፁ ዝፀንሐ 
ፅልኢ ኣብ እዋን ልደት ‹‹ካብ ደቂ ደቂኻ ተወሊደ ከድሕነካ 'የ›› ዝብል ቃል ፈጣሪ ብተግባር ዝጀመረሉ፤ ኣብ 
መንጎ ኣምላኽን ደቂ ሰባትን ዕርቂ ዝተወጠነሉ 'ዩ::

ስለዝኾነ እቲ በዓል ምፍልላይ ዝተሰረዘሉ፣ ሕብረትን ሓድነትን ዝፀንዐሉ፣ መለኮትን ስጋን፣ ህያውን 
መዋቲን፣ ዘለኣለማዊን ግዚያዊን፣ ፈጣሪን ፍጡርን፣ ሰማያዊን ምድራዊን፣ ሙሉእን ዉሱንን፣  ሓደ ኮይኖም 
ብስራት ዝተደመፀሉ በዓል 'ዩ::

በዓል ልደት ኢየሱስ ክርስቶስ፤ በዓል ፍቅሪን መሰረት ትሕትናን ስለዝኾነ ህዝበ ክርስቲያን ንቲ በዓል 
እንተኽብር ሕድ ሕዱ ብምፍቕቓር፣ ብምፍታውን ብምትሕግጋዝን ክኸውን  ይግባእ::

ናይ ሎሚ ዘበን በዓል ልደት እንትኽበር ባህላዊን ሃይማኖታውን ትውፊት እቲ በዓል መሰረት ብምግባር 
ክበዓል ኣለዎ::ዝተበኣሱ ዝተዓረቑሉ፤ዝጠመዩ ዝፀግብሉ፤ዝተመዘባሉ ናብ መረበቶም ከምዝምለሱ ተስፋ 
ዝስንቑሉ በዓል ክኸውን ኣለዎ::

ንዝተፀገሙ  ምሕግጋዝ ኣብ ዝተፈላለዩ ሃይማኖታት 'ውን ተግባራዊ ዝግበር 'ዩ:: ካብ ቀረባ ዓመታት 
ጀሚሩ ዝተፈላለዩ በዓላት ምኽንያት ብምግባር “መኣዲ ምክፋል” ተባሂሉ ብዝፍለጥ ተግባር ምሕጋዝ ዓቅሚ 
ዘይብሎም ዜጋታት ኣብ ዝተፈላለዩ መንግስታዊ ትካላት  እናተለመደ ዝመፅኣሉ ኩነታት ኣሎ::ኩሉ በቢዘለዎ 
ዓቕሚ ንዝሰኣኑን ሓታቲ ንዘይብሎምን እናሓሰበ ነቲ በዓል ብፍቕሪን ብሓድነትን ክሓልፍ ግድን ይኸውን::

ስለዝኾነ ኩሉ በቢከባቢኡ ኣብ ፀገም ዘሎ ሕብረተሰቡ ንምሕጋዝ ካብዚ እዋን ንላዕሊ ትኽክለኛ ግዜ 
ስለዘየሎ ብዝተኽኣሎ ምሕጋዝ ግድን ይኸውን። ምኽንያቱ ኣብ ተግባራት ምሕጋዝ ብዙሓት ረብሓታት 
‘ውን ኣለው። ማሕበረሰብ ክተገልግልን ክትሕግዝን ከለኻ፤ ህይወት ካልኦት ሰባት ትቕይር ጥራይ ዘይኮነስ 
ንህይወትካ’ውን ከምትቕይር ምፍላጥ ይግባእ::

ኣብ ዝተፈላለዩ ክፋላት ሃገርና ብፍላይ ኣብ ክልል ትግራይ ከሳብ ሐዚ ናብ መረበቶም ዘይተመለሱ ኣብ 
ፀሓይ፣ ንፋስን ጥምየትን ሕማምን ዘለው ወገናት ስቓዮምን መከረኦምን ከብቕዕ ኩሉ ናይ ባዕሉ እጃም ክፃወት 
ይግባእ::ኣብ በዓል ልደት ድማ ኣብቲ በዓል ዝፍጠር ታሕጓስ ተኻፈልቲ ንክኾኑ ኣብ ወፃእን  ውሽጢ ዓዲን 
ዝረከቡ ዝተፈላለዩ ትካላት ገበርቲ ሰናይ፣ ሰብ ሃፍትን ውልቀሰባትን ግዴኦም ክዋፅኡ ኣለዎም።

ብሓፈሻ በዓል ልደት ጎይታና ኢየሱስ ክርስቶስ ብሰብዓ ሰገል ውህብቶ እንትቀርበሉ ተምሳሌት ምሃብ 
'ዩ::ከምኡ 'ውን ኣብ ቅነ በዓላት ዝግበሩ ምትሕግጋዛት ኣካል ሓደ ባህላዊ ፀጋታትና ‘ዮም።እዚ ናይ ምትሕግጋዝ 
ባህሊ'ውን ቐፃልነት ክህልዎ ኣለዎ። 

እቲ ተግባር ምትሕግጋዝ 
ኣብ ዝተፈላለዩ ሃይማኖታት 
‘ውን ተግባራዊ ክኸውን 
ዝርኣይን ኣብ ተኸተልቲ 

ሃይማኖት እስልምና ዝበሉ 
‘ውን ከም በዓላት ሮሞዳን 
ዝበሉ ብስፍሓት ብተግባር 

ዝረኣየሎም ‘ዮም 

ዕዱም ጋሻ 

ወጋሕታ፡- ኣብ ትግራይ ዓቕሚ ምልማዕ 
መስኖ እንታይ ይመስል? ክንደይ ሄክታር መሬት 
ንምልማዕ ተሓሲቡ ይስራሕ ኣሎ? ከምኡ ‘ውን 
ነዚ ንምልማዕ ዝስርሑ ዘለዉ ስራሕቲ እንታይ 
ይመስሉ? 

ኣይተ ሃይለ፡- ኣብ ናይ ሎሚ ዓመት ናይ መስኖ 
ልምዓትና ናብ 69 ሺሕን 551 ሄክታር መሬት ‘ዩ ብክልል 
ደረጃ ተሊምና ንንቐሳቐስ ዘለና ወይ ክነልመዖ ዝሓሰብናዎ 
እዚ ‘ዩ:: ናይ እዚ ተጠቐምቲ ድማ ናብ 228ሺሕን 906 
መራሕቲ ስድራ ዝሓዘ ‘ዩ:: ነዚኦም ንምዕዋት ድማ 
ዝተፈላላዩ ስራሕቲ እናተሰርሑ ይርከቡ:: ማለት ነቲ 
ዝተለምናዮ ንምፍፃም ካብ ላዕሊ ክሳብ ታሕቲ ዓቕሚ 
ናይ ምዕባይ ስራሕቲ እናተሰርሑ ይርከቡ:: ትልሚ 
ናይ ምፅዳቕ፣ መደብ ኦሬንቴሽን፣ ሞያዊ ስልጠና ወዘተ 
ዝመሳሰሉ እናሰራሕና ፀኒሕና ኢና:: ስለዚ እዚ ናብቲ 
ንሓስቦ ዘለና ናይ መስኖ ስግግር ክወስደና ‘ዩ ኢልና ኢና 
ንሓስብ:: ናይ ሎሚ ዓመት ምንቕስቓሳት መስኖ ለውጢ 
እነምፀአሉ ኢና ኢልና ኢና ንሓስብ:: 

    ስለዚ ክሳብ ሕዚ እቲ መደብ ኦሬንቴሽን ብክልል 
ደረጃ ናብ 503 ዝኣኽሉ ኣመራርሓን ሰብ ሞያን መደብ 
ኦሬቴሽን ናይ ትልሚ ምፅዳቕ ሂብና ኢና፤ ካብዚ ቐፂሉ 
‘ውን ኣብ ክልተ ዙር ገይርና ሞያዊ ስልጠና ሂብና ኢና:: 
ብሓፈሻ ናይ ልምዓት ኣሕምልቲ፣ ፍራምረን ቕመማ 
ቕመምን ፓኬጃት ናይ ልምዓት ፍራምረ ቐፂሉ ‘ውን ኣብ  
በለስ፣ ናይ ማይ ኣጣቓቕማ፣ ኣብ ናይ ክላስተር መፍረይቲ 
ሓረስቶት፣ ድህረ ምህርቲ፣ ናይ ልሙዑነት ሓመድ  
ስራሕቲ፣ ኣብተን ዋና ዋና ንብለን ናይ ባልዓትን ሕማማትን 
ምክልኻል ማእኸል ገይርና ናይ ስልጠና ስራሕቲ ኣካይድና 
ኢና፤ ናይ 5 መዓልቲ ስልጠና ን679 ዝኣክል ሓይሊ ሰብ 
ኣብ ውቕሮ ብኽልተ ዙር ሂብና፤ ቐፂሉ እቲ ናይ ሓረስታይ 
በቢወረድኡ ንሰብ ሞያ ስልጠና ተዋሂቡ ‘ዩ:: 

እቲ ናይ ሓረስታይ ናይ መስኖ ተጠቐምቲ ‘ውን 
ዕውት ስልጠና ተዋሂቡ ተዛዚሙ ኣሎ:: ካሊእ እቲ ናይ 
እታዎታት ናይ ምክፍፋል፣ ኣብ እታዎታት መዳበርያ፣ 
ሙሩፅ ዘርኢ ናይ ምክፍፋል ስራሕቲ ተሰሪሑ ‘ዩ:: ኣብቲ 
ናይ መዳበርያ ንመስኖ ዝኣክል ካብ ናይ ዝሓለፈ ዓመት 
ዝተረፈ ናብ ከባቢ 8ሽሕ ዝኣክል መዳበርያ ናብ ገባራት 
ኣብፂሕና ኣለና:: ክነብፅሖ ሓሲብና ዝነበርና 150ሽሕ ኮይኑ 
ግና ክሳብ ሕዚ ናብ ከባቢ 80 ሽሕ ዝኣክል ‘ዩ ናብ ገባር 
በፂሑ ዘሎ::   

ወጋሕታ፡- ኣብ ምህርቲ 2017 ዓ.ም በጀት 
ዓመት መስኖ ሓጋይ ክንደይ ዝኣክል ምህርቲ 
ንምርካብ ተሓሲቡ ይስራሕ ኣሎ

ኣይተ ሃይለ፡- ኣብ ምህርቲ 2017 ዓ.ም በጀት ዓመት 
መስኖ ሓጋይ ክንደይ ዝኣክል ምህርቲ ንምርካብ ተሓሲቡ 
ይስራሕ ኣሎ ኣብ ዝብል፣ ካብቲ ካብ 69ሽሕን 551 ሄክታር 
መሬት ንምልማዕ ዝሓዝናዮ ትልሚ፣ ብኣሕምልቲ፣ ፍረምረ 
ዝመሳሰሉ 13 ሚልዮን ዝኣክል ኩንታል  ንምርካብ ኢና 
ተሊምና ንሰርሕ ዘለና፤ ስለዚ ኣብዝሓለፈ ዓመት 106ፐር 
ሄክታር ኢና ረኺብና ነይርና ሎሚ ዓመት ግና ናብ 30 
ኩንታል ካብ ሓደ ሄክታር ብማእኸላይ ንረኽበሉ መንገዲ 
ኢና ንሰርሕ ዘለና:: 

ወጋሕታ፡- ብመንግስቲ ክኸውን ይኽእል 
ብኻልኦት ዝምልከቶም ኣካላት ምቕራብ ናውቲ 

 -ኣይተ ሃይለ ታደለ 

‹‹ኣብ ክልልና ዘሎ ሕፅረት ቐረብ ሙሩፅ ዘርኢ ክሳብ 
ሕዚ ዝተቐረፈ ጉዳይ ኣይኮነን››

ሕርሻ ዓንዲ ሑቐ ህዝብና ከም ምዃኑ መጠን መንግስቲ ዓብዪ ትኹረት ካብዝሃቦም ዘፈራት ሓደ ‘ዩ፡፡ ኣብ ሃገርና 

መብዛሕትኡ ንጥፈታት ሕርሻ ኣብ ክረምቲ ጥራሕ ዝካየድ ‘ዩ፡፡ ኮይኑ ግና እዚ ብናይ ክረምቲ ማይ ጥራሕ ተፀቢኻ 

ዝግበር ንጥፈታት ሕርሻ ውሕስና ምግቢ ምርግጋፅ ኣይከኣልን፡፡ ብፍላይ በዝሒ ህዝበን ኣዝዩ እናወሰኸ ዝኸይድ 

ዘሎ ከም ኢትዮጵያ ዝበላ ሃገራት ፍርያተን ሕርሻ ብናይ ልምዓት መስኖ እንተዘይተደጊፉ ሕፅረት ምግቢ ምቕራፍ 

ኣይከኣልን፡፡ ብናይ መስኖ ልምዓት ሓጋይ ምውሳኽ ምህርቲ ኣድላይ ‘ዩ፡፡ ብዝግባእ እንተተጠቒምናሉ ሓረስቶት ኣብ 

ደረቕ ወቕቲ ምህርቲ ከፍርዩ ዝኽእልሉ ኩነታት ኣሎ፡፡ ምኽንያቱ እኹል ልሙዕ መሬትን ከርሰ ምድሪ ማይን ኣሎ፡፡

ብዘይ ሕርሻ ዕብየትን ውሕስነትን ምግቢ ምርግጋፅ ስለዘይከኣል ብመስኖ ሓጋይ ዝተደገፈ ሕርሻ ክህሉ ናይ ግድን 

‘ዩ፡፡ 85 ሚእታዊ መነባብሮ ህዝቢ ኢትዮጵያ ብቐጥታ ብሕርሻ  ዝመሓደር ‘ዩ፡፡ ስለዚ መስኖ ሓጋይ እንተይወሰኽካ 

ውሕስነት ምግቢ ምርግጋፅ ስለዘይከኣል መንግስቲ ንልምዓት መስኖ ሓጋይ ትኹረት ብምሃብ ዕውታት ስራሕቲ እናሰርሐ 

ይርከብ፡፡ ኣብ ክልል ትግራይ እንተሪእና ብዙሓት ዝተርፉና ስራሕቲ ዋላ ይሃልዉ ፅቡቕ ጅማሮታት ኣለዉ ‘ዮም፡፡ 

ኣብዚ ዓመት ኣብ ክልል ትግራይ ኣብ ልምዓት መስኖ ሓጋይ  ዝስርሑ ዘለዉ ስራሕቲን ካልኦት ተመሳሰልቲ ጉዳያትን 

ብዝምልከት ምስ ኣብ ቢሮ ልምዓት ሕርሻን ሃፍቲ ተፈጥሮን ክልል ትግራይ ዳይሬክተር ልምዓት ዘፈር ሆርቲካልቸር ኣይተ 

ሃይለ ታደለ ከምዝስዕብ ፃኒሕት ገይርና ኣለና፡፡ ሰናይ ንባብ፡፡

መኣርግ ገ/ሄር

መስኖ እንታይ ይመስል?
ኣይተ ሃይለ፡- ኣብቲ እታዎት ናይ ዘመናዊ ድኹዒ 

እቲ ክልል ምስ መንግስቲ ብዝገበሮ ምርድዳእ እኹል ናይ 
ዘመናዊ እታዎታት ዘመናዊ ድኹዒ መፅዩና ነይሩ ‘ዩ::  
ስለዚ ሕዚ ንናይ መስኖ ንጥቐመሉ ዘለና ካብኡ ዝተረፈ 
‘ዩ:: ኣብ ናይ ቐዳማይ ዙር ብዙሕ ሕፅረት ከጋጥመና 
ኣይኽእልን:: ኣብ ኢድና ሒዝና ኢና ምናልባሽ ኣብቲ ናይ 
ካልኣይ ዙርን ናይ ክረምትን ግና ኣብ ኢድና ዝሓዝናዮ 
ዘመናዊ ድኹዒ ስለዘየለ ካብ መንግስቲ ፌዴራል ክለኣኽ 
‘ዩ ዝብል እምነት ኣለና:: ኣብዚ ጉዳይ እዚ ሕፅረት 
ከጋጥም ይኽእል ዶ ኣይኽኽእል ናይ ፌዴራል ኩነታት 
‘ዩ ዝኸውን:: ክሳብሕዚ ግና ናይ ዘመናዊ ድኹዒ ሕፅረት 
የብልናን:: 

ሙሩፅ ዘርኢ ብዝምልከት መንግስቲ ሕዚ ካብ ላዕሊ 
ክሳብ ታሕቲ ዘቕረቦ ነገር የለን:: ካብ ናይ ደገን ካልኦት 
ለገስቲ ኣካላትን ‘ዩ ድጋፍ ዝግበር ዘሎ:: ስለዚ ኣብ ክልልና 
ኣብ ሙሩፅ ዘርኢ ዓብዪ ሕፅረት ‘ዩ ዘሎ::  ኣብ ቐረብ ሙሩፅ 
ዘርኢ ሕዚ ‘ውን ዝተቐረፈ ጉዳይ ኣይኮነን:: ብፍላይ እቲ 
ሓረስታይ ካብዝነበሮ ናይ ተፀባይነት ኣተሓሳስባ ድጋፍ  
ወፂኡ ሕዚ በዓሉ ናይ ምድቓል ስራሕቲ ‘ዩ ዘካይድ ዘሎ:: 
እቲ ናይ ምፍራይን ናይ ኣፍራያይነትን ምዕፃፍ ውፅኢት 
ስለዝረኣዮ ፀቕቲ ገይሩ ይሰርሕ ኣሎ ‘ዩ:: ኮይኑ ግና እዚ 
ሕፅረት እዚ ክሕሰበሉ ዝግባእ ጉዳይ ‘ዩ:: ክሳብ ሕዚ ካብ 
ፌዴራል ይኹን ካብ ክልል መንግስቲ ዝቐረበ ነገር የለን:: 
ብዘይ መንግስታዊ ትካላት፣ ብናይ መንግስታዊ ትካላትን 
ካልኦት ውልቀ ኣካላትን ‘ዩ ዝመፅእ ዘሎ:: ብመንግስቲ 
ዝተማእኸለ ናይ ምቕራብ ሙሩፅ ዘርኢ ስለዘየለ ኣብቲ 
ናይ ዘርኢ ቐረብ ኣሕምልትን ፍረምረን ስፍሕ ዝበለ ፀገም 
‘ዩ ዘሎ::   

ወጋሕታ፡- እቲ ሓረስታይ ጥቕሚ ልምዓት 
መስኖ ተገንዚቡ ዝገብሮ ዘሎ ምንቕስቓስ እንታይ 
ከምዝመስል ከምኡ ‘ውን ዘጋጥምዎ ዘለዉ ፀገማት 
ተዝገልፁልና፤

ኣይተ ሃይለ፡- እቲ ሓረስታይ ልምዓት መስኖ ኣብ 
ምጥቓም ዘለዎ ኣተሓሳስባ ቕድሚ ሕዚ ካብ ዝነበረ 
ንቕሓት ሕዚ ላውጢ ኣሎ ‘ዩ:: ኣብቶም ዝመፃናዮም ከባቢ 
30 ዓመታት ሓረስታይ ጥቕሚ መስኖ ተረዲእዎ ፅቡቕ 
ምንቕስቓስ እናገበረ ዝመፀ ‘ዩ:: በርግፅ ብዙሓት ትካላት 
መስኖ በቲ ኣጋጢሙ ዝነበረ ኩናት ጉድኣት በፂሕዎን ‘ዩ:: 
በቲ ዘጋጠመና ኹናት ኣብቲ ናይ ልምዓት መስኖ ጥራሕ 
እንተይኮነስ ኣብቲ ስትራክቸር ከይቐረየ ከቢድ ጉድኣት 
በፂሕዎ ‘ዩ:: እቲ ሓረስታይ ኣብዚ ሕዚ እዋን ነዚአን 
እናፀገነ ናይ ምንቕስቓስ መንፈስ ሒዙ ተላዒሉ እናሰርሐ 
ይርከብ:: እቲ ሓረስታይ በዓሉ ተለቒሑ ይኹን ጥሪቱ 
እናሸጠ ኣብ ከባቢኡ ዘሎ ማይ እናውፀአ ናይ ልምዓት 
መስኖ ስራሕቲ እናሰርሐ ይርከብ::

ይኹን እምበር ሕዚ ‘ውን ዘይተቐረፉ ነገራት ኣለዉ:: 
ሓደ እቲ ናይ ሓረስታይ ዓቕሚ ንቕድሚት ክመፅእ ብዙሕ 
ምስራሕ የድሊ:: ከምቲ ዝፍለጥ መስኖ ክባር ስለዝኾነ እቲ 
ሓረስታይ ሓገዝ የድልዮ ‘ዩ:: እንተነኣሰ ናይ ልቓሕ ኣክሰስ 
የድልዮ:: ናይ ናፍጣ፣ መብራህቲ፣ ትራንስፎርመርን 
ጀኔሬተራትን ዝመሳሰሉ ነገራት የድልይዎ ‘ዮም:: 

ብፍላይ ድማ ናይ መብራህቲ ክፍሊት በዚሕዎም 
ዘንፀርፅርሉ ኩነታት ‘ዩ ዘሎ:: ብምዃኑ ኣብዞም ጉዳያት 

እዚኦም እናተረዳዳእና ኢና ንምፍታሕ ንፍትን ዘለና፤ 
ብዝኾነ ግን እቲ ፀገም ስኽ ኢሉ ብቐሊሉ ዝፍታሕ 
ኣይኮነን:: ስለዚ ሕዚ ‘ውን ምትሕግጋዝ ዝደልዩ ብፍላይ 
ኣብቶም ናይ መስኖ ስትራክቸራት መሊስካ ናይ ምሕዋይ 
ስራሕቲ ልዕሊ ዓቕሚ እቲ ሓረስታይ ዝኾነሉ ኩነታት 
ኣሎ:: ዝተፈላለያ ግድባት ብዝተፈላላየ ምኽንያታት ናብ 
ስራሕ ክኣትዋ ኣይከኣላን:: ስለዚ እቲ ዝበፅሐ መከራ ወይ 
ፀገም ፍሉጥ ስለዝኾነ ካብ ናይ ህይወትን ኣካልን ምኽፋል 
ሓሊፉ ብሓፈሻ ኣብቲ ናይ ኢኮኖሚ ኩነታት ንደሓር ናይ 
ምምለስ ኩነታት ተፈጢሩ ማለት ዓብዪ ጉድኣት በፂሑ 
‘ዩ:: ኣብዚ እቲ ሓደ ዝበፅሐ ፀገም ኣብ ናይ መስኖ ሴክተር 
‘ዩ::

  ስለዚ ኣብዚ ጉዳይ እዚ ንሓረስታይ ጥራሕ ዝወሃብ 
እንተይኮነስ ተሓጋጊዝካ ክስራሕ ዘለዎ ጉዳይ ‘ዩ:: ኣብዚ 
መንግስቲ ፌዴራል ጀሚርዎ ኣሎ ‘ዩ:: እዚ ክተባባዕ 
ዝግበኦ ጉዳይ ‘ዩ:: ምስ መንግስቲ ፌዴራል ፅቡቕ ርክብ 
እናፈጠርካ እዚ ናይ ሞተራት ኣብ ዝሓለፈ ዓመት ‘ውን 
ናይ ሞተራት ፓምፕ ናብ 72 ዝኣኽላ ኣብዚ ዓመት 
እዚ ብመንግስቲ ፌዴራል ተሓጊዝና ኢና:: እዚ ፅቡቕ 
ስለዝኾነ ተጣናኺሩ ክቕፅል ይግባእ ኢለ እየ መልእኽተይ 
ከሕልፍ ዝደሊ:: ኣብቲ ምቕራብ ናይ ዘመናዊ ድኹዒ 
‘ውን ተጠናኺሩ ዝቕፅለሉ መንገዲ ክህሉ ኣለዎ:: ስለዚ 
ተረዳዲእኻ ክስራሕ ዝግበኦም ነገራት ምስራሕ ኣድላይ 
‘ዩ:: ብሓፈሻ እቲ ዝበፅሐ ጉድኣት መንግስታዊ ኣካል 
ይኹን ዘይመንግስታዊ ኣካል ዝሕግዘሉ ኩነታት ምፍጣር 
ካባና ትፅቢት ይግበር:: 

ወጋሕታ፡- ኣብ ጉዳይ መስኖ ብመንግስቲ 
ዝተተሓዙ ከም ምስራሕ ዓብይቲ ግድባትን ክኾን 
ይኽእል ካልኦትን ፕሮጀክትታት እንተሃልዮም ወይ 
ካብ ዝሓለፈ ዓመት ዝተፈለየ ስራሕ ይስራሕ ተሃልዩ 
ተዝገልፁልና፤ 

   ኣይተ ሃይለ፡- ካብቲ ቕድም ኢለ ዝገለፅክዎ 
ብዙሕ ዝተፈለየ የለን:: ከም ክልል መንግስቲ በቲ ዝኸኣሎ 
ዓቕሚ መሰረት ገይሩ ‘ዩ ይሰርሕ ኣሎ ‘ዩ:: ናይ ዕድል 
ጉዳይ ኮይኑ ኣብናይ ተደረቕቲ ዞባ ኢና ዘለና፤ ስለዚ ድርቒ 
ዝፃወር ፍርያት ሕርሻ ንምፍራይ ኢና ንንቐሳቐስ ዘለና:: 
ስለዚ ኣብዚ ጉዳይ እዚ በርቲዕኻ ምስራሕ ኣድላይ ‘ዩ:: 
ምኽንያቱ ልምዓት መስኖ ንህዝቢ ትግራይ ናይ ሞትን 

ሕውየትን ጉዳይ ‘ዩ:: እዚ ኮይኑ እቲ ክልል ዝመፀ ይምፃእ 
ኣብቲ ናይ መስኖ ስራሕቲ ኢንቨስት ክገብር ካብ ላዕሊ 
ናብ ታሕቲ ሰፋሕቲ ምንቕስቓሳት ይግበር ኣሎ:: 

  ብፍላይ ኣብዚ ዓመት ዝተፈለየ ትልሚ ማለት ካብ 
ናይ ቕድሚ ሕዚ ብዝሓሸ ደረጃ ተተሊሙ ‘ዩ ዝስራሕ 
ዘሎ:: ኣብ ናይ ኣሕምልትን ፍረምረን ዝመሳሰሉ ሰፋሕቲ 
ትልሚ ተተሊሙ ከመይ ገይርና ከንኸይድ ኣለና ብዝብል 
ካብ እቲ ፖሊስን ስትራቴጅን ብምብጋስ ናይ በዓሉ ኣንፈት 
ብምቕማጥ እናተንቐሳቐስና ንርከብ::  እዚ ተጠናኺሩ 
‘ውን ይቕፅል ኣሎ:: ስለዚ ጀሚርናዮ ኣለና፤ መንግስቲ 
ትኹረት ብምሃብ ቖሪፁ ይሰርሕ ኣሎ ‘ዩ:: ብፍላይ ኣብታ 
ናይ መስኖ ምልማዕን ምስፋሕን ምንቕስቓስና ቖሪፅና 
ክንኣትዎ ኣለና ብዝብል መንፈስ ኢና ንሰርሕ ዘለና::   

ወጋሕታ፡- ኣብ መወዳእታ ክቐሪ ዘይግበኦ ሓሳብ 
ወይ መልእኽቲ እንተሃልይዎም ዕድል ክህቦም፤

  ኣይተ ሃይለ፡- ብዙሕ ዝቐረየ ዳርጋ የለን፤ ክብል 
ዝደሊ ግና ክሳብ ሕዚ ዓቕሚ መስኖ ትግራይ ብዝግባእ 
ኣይተጠቐምናሉን፤ ከንጥቐመሉ ዝግባእ ሃፍቲ መሬትናን 
ማይን ከንጥቐመሉ ይግባእ:: ስለዚ ሕዚ ‘ውን እቲ 
ሓረስታይና በቢ ከባቢኡ ዘሎ ንመስኖ ዝኸውን ሃፍቲ 
ክጥቐመሉ ኣለዎ:: ኣብ ከባቢኡ ዝርከብ ሃፍቲ ማይ 
ክባኽን የብሉን:: 

   ናይ ክረምቲ ሕርሻ ጥራሕ ዓመት ሙሉእ ክምግን 
ስለ ዘይኽእል ነዚ ብምርዳእ ሓረስታይ ኣብ ከባቢኡ ዘሎ 
ማይ ከባኽኖ የብሉን:: ምጥቓም መስኖ ንመነባብሮና 
ወይ ንውሕስነት ምግብና ወሳኒ ስለዝኾነ ሸለል ከንብሎ 
የብልናን:: ኣብ ከተማ ዘሎ ይኹን ኣብ ገጠር ዋላ ማይ 
ተሸኪሙ ካብቲ መደበኛ ልምዓት መስኖ ወፃኢ ‘ውን ዋላ 
እንተኾነ ክነጥፍ ክኽእል ኣለዎ:: ከምዚ እንተዘይኮይኑ 
ውሕስነት ምግቢ ምርግጋፅ ኣይከኣልን:: ብፍላይ እቲ 
መንእሰይ ካብ ናብ ስደት እናመርሐ ናብ ተፈላላዩ 
ፀገማት ዝሳጣሕ ኣብከምዚ ዓይነት ስራሕቲ ብምውፋር 
ክልወጥ ክሰርሕ ኣለዎ:: ምኽንያቱ ብዙሓት መናእሰይ ኣብ 
መስኖ ብምውፋር ዝተለወጡ ኣለዉ ‘ዮም:: ዋላ መሬት 
ተወፊሮም ይኹን ክሰርሑ ኣለዎም ዝብል መልእኽቲ 
ከመሓላላፍ እደሊ:: 

   ወጋሕታ፡- ንዝሃቡና ሓበሬታ የቕንየልና::
  ኣይተ ሃይለ፡- ኣነ ‘ውን የቕንየለይ:: 

እናተሰርሑ ዝመፁ ኮይኖም እዚ ድማ ናብቲ ዝሕሰብ 
ዘሎ ናይ መስኖ ስግግር ንምውሳድ ተሓሲቡ ዝስራሕ ዘሎ 
ከምዝኾነ ገሊፆም፡፡ 

ናይ ሎሚ ዓመት ምንቕስቓሳት መስኖ ለውጢ 
እነምፀአሉ ኢና ኢልና ንሓስብ፤ ክሳብ ሕዚ እቲ መደብ 
ኦሬንቴሽን ብደረጃ ክልል  ናብ 503 ዝኣኽሉ ኣማራርሓን 
ሰብ ሞያን መደብ ኦሬቴሽን ናይ ትልሚ ምፅዳቕ ሂብና 
ኢና፤ ቐፂሉ 'ውን ኣብ ክልተ ዙር ገይርና ሞያዊ ስልጠና 
ሂብና ኢና፤ ፓኬጃት ልምዓት ኣሕምልቲ፣ ፍራምረን 
ቕመማ ቕመምን በለስ፣  ኣጣቓቕማ ማይ ፣ ኣብ ናይ 
ክላስተር መፍረይቲ ሓረስቶት፣ ድህረ ምህርቲ፣ ናይ 

ኣብ ትግራይ ዘሎ ፖለቲካዊ ኩነታት ብጣዕሚ ናብ ዘሕዝን 
ኩነታት ኣትዩ ዘሎ ብናይ ህርፋን ስልጣንን ጥቕምን 
መራሕቲ ህወሓት 'ዩ፤ ህዝቢ ትግራይ ክካሓስ እምበር 
ናብ ከምዚ ዝበለ ፖለቲካዊ ቑልውላውን ስግኣትን ክኣቱ 
ኣይግበኦን ነይሩ ዝበሉ ኣረጋዊ (ዶ/ር)፤ እዚ ኣጋጢሙ ዘሎ 
ፖለቲካዊ ፀገም መራሕቲ ህወሓት ድሌትን ረብሓ ህዝቢ 
ንጎኒ ብምግዳፍ ንናይ በዓሎም  ረብሓን ስልጣን ጥራሕ 
እናተጓየዩ ስለዝርከቡ 'ዮም ኢሎም:: 

    ስልጣን ናይ ህዝቢ ተዝኾን ነይሩ፤ ወይ ዲሞክራሲ 
ተዝህሉ ነይሩ ከምዚ ዝበለ ኩነታት ኣይመጋጠመን ዝበሉ  
ኣረጋዊ(ዶ/ር) መራሕቲ ህወሓት ብሓቒ ንህዝቢ ዝሓስቡ 
እንተኾይኖም ስልጣኖም ንህዝቢ የረክቡ፤  ህዝቢ ድማ 
ይውክለኒ 'ዩ ዝበሎ መራሒኡ በዓሉ ይምረፅ:: 

መራሕቲ ህወሓት ናይ ህዝቢ ረብሓ ማእኽል ገይሮም 
እንተኸይዶም እቲ ፖለቲካዊ ሕመቕ ተፈቲሑ ህዝቢ 
ትግራይ እፎታ ረኺቡ ተረጋጊዑ ናብ ልምዓትን ሰላምን 
ክኣቱ ኣይኽእል 'ዩ፤  ህዝቢ መማረፂ ክረክብ መራሕቲ 

ኣብርሃ ሓጎስ

ኣዲስ ኣበባ፡-ብሄራዊ ቦርድ መረፃ ኢትዮጵያ ህዝባዊ 
ወያነ ሓርነት ትግራይ (ህወሓት) ሓፈሻዊ ጉባኤኡ ቅድሚ 
3 ለካቲት 2017 ዓ.ም ንከካይድ ኣተሓሳሲቡ።

እቲ ቦርድ ዕላዊ ኣብ ዝገበሮን 17 ታሕሳስ 2017 ዓ.ም 
ንህወሓት ኣብዝፀሓፎ ደብዳቤ፣  ህወሓት ብመሰረት 
ምዝገባን ስነ ምግባር መረፃን ፓርቲታት ፖለቲካ 
ንምምሕያሽ ዝወፅአ ኣዋጅ ቁፅሪ 1332/2016 ብፍሉይ 
ኩነታት ምምዝጋቡ ኣፍሊጡ።

ህወሓት ብፍሉይ ኩነታት ዝተመዝገበሉ 3 ነሓሰ 2016 
ዓ.ም ብምዃኑ ሓፈሻዊ ጉባኤኡ ክሳብ 3 ለካቲት 2017 ዓ.ም 
ንከካየድ ትፅቢት ይግበር። ብኻሊእ መዳይ ነቲ ሓፈሻዊ 
ጉባኤ ምድላው ዘድሊዮ ቅድመ ምድላው ጉባኤ  ዝጥምቱ 
ስራሕቲ እቲ ቦርድ ምክትታል ምእንታ ክኽእል ቅድሚ 21 
መዓልታት ኣቐዲሙ እቲ ጉባኤ ዝግበረሉ ዕለት ነቲ ቦርድ 
ንከፍልጥ ትፅቢት ይግበር ኢሉ።

 ይኹን'ምበር እዚ ደብዳበ ክሳብ ዝተፅሓፈሉ ዕለት 
ህወሓት ካብ ዝምዝገብ ኣብ ውሽጢ 6 ኣዋርሕ ሓፈሻዊ 
ጉባኤ ምግባር ዘኽእሎ ምንቅስቓስ ይገብር ከምዘሎ እቲ 
ቦርድ ኣይፈልጥን ኢሉ።

ስለዝኾነ እቲ ፓርቲ ብፍሉይ ኩነታት ካብ 
ዝተመዝገበሉ 3 ነሓሰ 2016 ዓ.ም ጀሚሩ ሓፈሻዊ ጉባኤ 
ምግባር ዝግበኦ እዋን ንክዛዘም ትሕቲ ክልተ ኣዋርሕ 
ዝተረፎ ብምዃኑ እቲ ፓርቲ ነቲ ጉዳይ ጠመተ ብምሃብ 
ብፍሉይ ኩነታት ብመሰረት ዝተመዝገበሉ ኣዋጅ፣ እቲ 
ኣዋጅ ንምፍፃም ዝወፅአ መምርሒን እቲ ቦርድ ካብ 3 
ነሓሰ 2016 ዓ.ም ጀሚሩ ኣብ ዝተፈላለዩ እዋናት ነቲ ፓርቲ 
ብመሰረት ዝፀሓፎ ደብዳቤታትን ዝተውሃቡ ውሳነታት 
ብምኽባር ኣብ ዝተረፈ ሓፂር እዋን ሓፈሻዊ ጉባኤኡ 
ንክገብር እቲ ቦርድ ብጥብቂ የፍልጥ ክብል ኣተሓሳሲቡ።

ብሄራዊ ቦርድ መረፃ ኢትዮጵያ ህወሓት ሓፈሻዊ 
ጉባኤኡ ንከካይድ ኣተሓሳሲቡ

እዚ ብመሰረት ሕጊ ፓርቲ ዝተቐመጠ ግዴታ ኣብ 
እዋኑ ከተይተፈፀመ እንተተሪፉ እቲ ቦርድ ሕጊ መሰረት 
ብምግባር ግቡእ ኢዩ ዝበሎ ውሳነ ዝህብ ምዃኑ'ውን 
ኣፍሊጡ፡፡

ብመሰረት እቲ ኣዋጅ ቁፅሪ 1332/2016 ዓንቀፅ 3 
ብፍሉይ ኩነታት ዝተመዝገበ ፓርቲ ካብ ዝተመዝገበሉ 
ዕለት ጀሚሩ ኣብ ዘለዉ 6 ኣዋርሕ ውሽጢ ሓፈሻዊ ጉባኤ 
ንክገብር  ከምዝእዝዝ ዘመልከተ እቲ ቦርዲ፣ ንህወሓት 
ብፍሉይ ኩነታት ምምዝጋብ ኣብ ዘፍለጠሉ 3 ሰነ 2016 
ዓ.ም ብዝተፅሐፈ ደብዳቤ ቁፅሪ አ1162/11/15180 ብግልፂ 
ከምዘቐመጦ እቲ ፓርቲ እቲ ደብዳበን ናይ ምዝገባ 
ሰርተፊኬትን ካብ ዝበፅሖ ጀሚሩ ኣብ ዘለዉ ሽዱሽተ 
ኣዋርሕ ተዓዘብቲ ቦርዲ  ኣብ ዝተረኸብሉ ሓፈሻዊ ጉባኤ 
ክገብር ከምዘለዎ ኣፍሊጡ 'ዩ ኢሉ።

ብኻሊእ መዳይ ኣዋጅ ቁፅሪ 1332/2016 ዓ.ም 
ንምፍፃም ኣብ ዝወፅአ መምርሒ ቁፅሪ 25/2016 ዓንቀፅ 
12 መሰረት በቲ ዝተጠቐሰ ኣዋጅ መሰረት ብፍሉይ ኩነታት 
ዝተመዝገበ ናይ ፖለቲካ ፓርቲ ምዝገብኡ ካብ ዝረኸበሉ 
እዋን ጀሚሩ ኣብ ቀዳሞት ሽዱሽተ ኣዋርሕ ሓፈሻዊ 
ጉባኤኡ ምግባር ከምዘለዎ ይእዝዝ ክብል ዘመልክተ 
ቦርድ መረፃ ኢትዮጵያ፣ እቲ ፓርቲ ልዕል ኢሉ ዝተገለፀ 
ናይቲ ኣዋጅን መምርሒን ድንጋገታትን እቲ ቦርድ ፍሉይ 
ምዝገባ ሰርተፊኬት እንትህቦ ብመሰረት ዝፀሓፎ ደብዳበ 
ዝተገለፀ ኣብ ውሽጢ 6 ኣዋርሕ ሓፈሻዊ ጉባኤ ነክገብር 
ዝብል ግቡእ ብዘይተወሳኺ መተሓሳሰቢ ክፍፅም 
ከምዘለዎ ዝእመን እኳ እንተኾነ፤ እቲ ቦርድ ነቲ ፓርቲ 
3 ነሓሰ ብቑፅሪ 1162/11/15180፣ 20 ነሓሰ 2016 ዓ.ም 
ብቑፅሪ አ1162/11/15209ን 21 ጥቅምቲ 2017 ዓ.ም ብቑፅሪ 
አ1162/11/15278 ብዝፀሓፎም ደብዳበታት ኣድላይ ቅድመ 
ምድላው ብምግባር ሓፈሻዊ ጉባኤኡ ንክገብር ኣፍሊጡ 
ምንባሩ ኣዘኻኺሩ።

ካብ ልምዓት መስኖ...
ልሙዑነት ሓመድ  ስራሕቲ ዝመሳሰሉ ስራሕቲ ስልጠና  
ኣካይድና ኢና ክብሉ ኣብሪሆም፡፡ 

    እቲ ናይ ሓረስታይ ናይ መስኖ ተጠቐምቲ 'ውን 
ዕውት ስልጠና ተዋሂቡ ተዛዚሙ ኣሎ፤ ካሊእ እቲ ናይ 
እታዎታት ናይ ምክፍፋል፣ ኣብ እታዎታት መዳበርያ፣ 
ሙሩፅ ዘርኢ ናይ ምክፍፋል ስራሕቲ ተሰሪሑ 'ዩ፤ ኣብቲ 
ናይ መዳበርያ ንመስኖ ዝኣክል ካብ ናይ ዝሓለፈ ዓመት 
ዝተረፈ ናብ ከባቢ 8ሽሕ ዝኣክል መዳበርያ ናብ ገባራት 
በፂሑ 'ዩ፤ ክበፅሕ ተሓሲቡ ዝነበረ 150ሽሕ 'ዩ፤ ኮይኑ ግና 
ብተፈላላዩ ምኽንያታት ክሳብ ሕዚ ናብቲ ከባቢ 80 ሽሕ 
ዝኣክል 'ዩ ናብቲ ገባር በፂሑ ዘሎ ክብሉ ኣረዲኦም፡፡  

‹መራሕቲ ህወሓት ድሌትን...
ህወሓት ብቐዳምነት ስልጣን ናይ ህዝቢ ምዃኑ ኣሚኖም 
ንኻልኦት ፖለቲካዊ ሓይልታት ከሳትፉ ክኽእሉ ኣለዎም:: 
እንተዘይኮይኑ እቲ ፖለቲካ ወይ ስልጣን በይኑ ዓብሊሉ 
ስለ ዝሓዞ ፀገም ህዝቢ ትግራይ ክፍታሕ ዝኽእል ኣይኮነን 
ክብሉ መኺሮም:: 

ኣነ ጥራሕ እየ ዝመርሐካ ዝብል ኣተሓሳስባ ዘለዎ 
ፓርቲ ንህዝቢ ዝጠቅም ኣይኮነን፤ ፀገም ህዝቢ ትግራይ 
ዝፍታሕ እቲ ህዝቢ በዓሉ ዝቖፃፀሮ ስልጣን ክህልዎ እንተሎ 
'ዩ:: ዘይስማዕምዑ እንተኾይኖም ስልጣን ንህዝቢ ኣረኪቦም 
ካብኡ ህዝቢ ዝደለዮ መራሒ በዓሉ ይምረፅ ኢሎም:: 

ህዝቢ ትግራይ ንብዙሕ ዓመታት ኣብ ሕማቕ ኩነታት 
ዘሎ ብሰንኪ ሕመቕ ህወሓት 'ዩ፤ ብኢኮኖሚ፣ ፖለቲካዊን 
ማሕበራዊን ኣብ ዝኸፍአ ኩነታት 'ዩ ዝርከብ:: ንህዝቢ 
ረሲዕኻ ኣብ ናይ በዓልኻ ረብሓን ስልጣን ምጉያይ ኣግባብነት 
የብሉን:: ብሓፈሻ መራሕቲ ህወሓት ረብሓ ህዝቢ ትግራይ 
ማእኸል ገይሮም ስለዘይኸዱ ንህዝቢ ትግራይ ዝጠቕሙ 
ኣይኮኑን ክብሉ ተዛሪቦም::

መሰረት ገ/ዮሃንስ

ብሄራዊ ቤተ መንግስቲ ሕድሳት ተገይርሉ ንህዝቢ 
ክፍቲ ንክኸውን ተወሲኑ ‘ዩ:: ኣብቲ መርሃ ግብሪ ምረቓ 
ፕሬዝዳንት ታዬ ኣፅቀስላሴን ቀዳማይ ሚኒስትር ኣቢይ 
ኣሕመድ(ዶ/ር)ን ሓዊሱ ላዕለዎት ሓለፍቲ መንግስቲ 
ተረኺቦም ‘ዮም:: 

ኣብ ዝሓለፈ ሰንበት ኣብ ተሳለጠ መርሃ ግብሪ ምርቓት 
ፕሬዝዳንት ታዬ ኣፅቀስላሴ ኣብ ዝገበርዎ መደረ፤  ታሪክ 
ኣብ አዳራሽ ቤተ መንግስቲ ተዓፅዩ ዝኽመጥ እንተይኮነስ 
ክፉት ኮይኑ እንርእዮ እንመሃረሉ  ምስ ናይ ሎሚ ባህግና 
ኣስማዕሚዕና ሎሚ ብኸመይን ከመይን ክህነፅ ከምዘለዎ 
እንግንዘበሉ ‘ዩ ከብሉ ‘ውን ገሊፆም ‘ዮም። እዚ ዕላዊ 
ንምግባር ቀዳማይ ሚኒስትር ኣቢይ ኣሕመድ(ዶ/ር) 
ንዝገበርዎ ኣስተዋፅኦ ናእደኦም ‘ውን ገሊፆም። ፕሬዝደንት 
ታዬ ኣፅቀስላሴ ዝገበርዎ መደረ ሙሉእ ትሕዝትኡ 
ከምዝስዕብ ኣቕሪብናልኩም ኣለና:: ሰናይ ንባብ!

እዚ ቤተ መንግስቲ በዚ መልክዑ ደሚቑ ተሓዲሱ 
ብምርኣይና ዝተሰመዐኒ ሓጎስ ብዕምቆት ክገልፅ ይፈቱ:: እዚ 
ቤተ መንግስቲ ልዕል ዝበለ ኪናዊ ጥበብ  ዝሓዘ ህንፃ ጥራሕ  
ገይርካ ምውሳድ እኹል ኣይኮነን:: ናይ ታሪኽና መአከቢ 
ናይ ቃልስና ናይ ብዙሓት ፈተናታትናን ዝንበበሉ ድርሰት 
ወይም መፅሓፍ ምባል ይካኣል ‘ዩ:: ሕድሕድ መራሒ 
ህዝቡን ሃገሩን ካብ ምምሕዳር ብተወሳኺ ናይ ባዕሉ ሓሳብ 
ኣረኣእያ፣ ምጉትን ድልየት ይህልዎ ‘ዩ:: ስለዝኾነ ድማ እዚ 
ቤተ መንግስቲ ንምሕዳስ ዝነበረ ሓሳብን ድልየትን ዓብይ 
ቤተ መንግስቲ ካብ ምህናፅ ብዝሓላፈ  ምናልባት ብዓብይኡ 
ተመራመርቲ ታሪኽ ዝሪእዎ ኾይኑ  ብናተይ ወገን ሰለስተ 
ምኽንያት ከምዝነበረ ይግምት::

እቲ ሓደ ዘመናዊነት ካብ ምፍላጥ ንጉሰ ነገስት ካብ 
ዝነበሮም  ድልየት ብዕምቆት ዝተኣሳስረ  ‘ዩ:: ኣብ ወፃኢ 
ኣብ ዝነበርዎ እዋን ኣብ ዝተፈላለዩ ከተማታት ኣብ ዝገበርዎ 
ዑደት ዝተገረምሎም ዝተደነቕሎም ኩነታት ከምዝነበረ 
ዝእመን ‘ዩ :: ስለዝኾነ ድማ ከም ንጉስ እንታይ ክኾን 
ይግባእ ? ዝብል ብዘልዐልዎ ልክዕ እዚ ህንፃ ንምህናፅ 
ከምዝተልዓሉ ምግማት ይኽእል ‘ዩ:: ኻልኣይን ናይቲ ህንፀት 
ሓሳብ ብፋሽሽቲ መሰሎኒ ኣብ ህዝብና ዘብፀሖ መከራ 
ብዓወት ዝዛዘምናሉ ቅሩብ ዓመታት ከምዝኾነ እንትንዝክር  
ምናልባት እቶም ንጉስ እዚ ቤተ መንግስቲን ዝኣመሰሉ 

እዋናዊ ዛዕባ  

-ፕሬዝዳንት ታዬ ኣፅቀስላሴ 

መሰረተ ልምዓት ብምህናፅ ከሕልፍዎ ዝደለዩ መልእኽቲ 
ከምዝነበረ ንግንዛብ:: እዚ ድማ ዝመረረ መከራ ኣሕሊፍና 
ተመሊስና ጠንኪርና ተመሊስና ኣለና ዝብል መልእኽቲ 
ንምትሕልላፍ ዝደለዩ ይመስሉ:: ሳልሳይን ጠቓሚ ዝኾነ 
ምኽንያት ድማ እዚ ዝኣመሰለ ህንፀት ኣዲስ ኣበባ ካብ 
ባዕዳዊ መግዛእቲ ነፃ ዝወፁ ኣፍሪካ ሃገራት ናይ ነፃነት 
ብርሃን ምቕራፅን ዋና ከተማ ዓለምለኸ ንክትኾንን ካብ 
ዝተልዓለ ድልየት ‘ውን ከምዝኾነ ምግማት ይካኣል::

 ብ1942 ዓ.ም  ሕብረት ዓለምለኸ ኣርክቴክ   ካብ ብዙሕ 
ሃገራት ዝተወፃፅኡ ባዓል ሞያታት በቲ ቤተ መንግስቲ ሓሳብ 
ኣብቲ ውድድር ንክሳተፉ  ተገይሮም ‘ዮም:: ኾይኑ ግን 
ዕደለኛ ተዓዋታይ ግን መቐመጢኡ ኣብ ኣዲስ ኣበባ ዝገበረ 
ናይ ስዊዝ ዜጋ ከምዝነበረ  መዛግብት ይገልፁ:: ብሄራዊ 
ቴያትር ኢትዮጵያ ፣ኣዳራሽ ኣፍሪካ ፣ስታድየም ኣዲስ ኣበባ 
፣ሚኒስትር ጉደይ ወፃኢ  ከምኡ ድማ ሂልተን ኣዲስ ኣበባ 
እዚኦም ኣብዚ ቤተ መንግስቲ ዙርያ ዝተሃነፁ ህንፀታት 
‘ዮም::እዚ ቤተ መንግስቲ ናይ ዲፕሎማስን ርክብ ወፃኢ 
ጎሊሁ ይረኢ ‘ዩ:: እዚ ጠጠው ኢልናሉ ዘለና ቦታ ካብ ንጉሰ 
ነገስታት ደማቕ ኣኼባታት ክሳብ ውስብስብ ናይ ዲፕሎማሲ 
ድርድር  ዓሻርኡ ሎሚ ‘ውን ዝረአ ‘ዩ:: እቲ ቤተ መንግስቲ 
ከይዲ ውፃእ ውረድ ኢትዮጵያን ኣፍሪካን  ኣታኣናጊዱ ‘ዩ:: 
ዓበይቲ ዝባሃሉ መራሕቲ ኣፍሪካ ኣተኣናጊዱ ‘ዩ:: መራሕቲ 
ኣፍሪካ ካብዚ ቤተ መንግስቲ  ናብ ኣዳራሽ ኣፍሪካ ጉዕዞ 
እግሪ ብምግባር ናይ ኢትዮጵያ ፓን ኣፍሪካ ምድላይ ፤ ናይ 
ፓን ኣፍሪካ ዘመርቲ ብሩህነት ኣስማዕሚዖም ናይዚ ኣህጉር 
ዕድል በዚ ኣዳራሽ ምቕራፅ ክኢሎም ‘ዮም:: እዚ ጥራሕ 
ኣይኮነን ቅድሚ ኸዚ ክሳብ ኣፍሪካ ኣዳራሽ  ኢትዮጵያ 
ዑደት ዝገበሩ ብዙሓት መራሕቲ በዚ በሪ  ሓሊፎም ‘ዮም 

ዜና  ወጋሕታ 

ተመላሊሶም ‘ዮም:: ብዙሓት ናይ ዓለምና መራሕቲ ተኽሊ 
ተኺሎም ‘ዮም:: 

1970ታት መጀመርያ ንኢትዮጵያ ፈታኒ ዓመታት 
‘ዮም ነይሮም:: እዚ ቤተ መንግስቲ ብዝተፈላለየ ስምዒታት 
ብምድናቕን ብምግራምን ብዙሓት ናይ ባዕሉ መስረቲ 
ውድቐት ተዓዚቡ ‘ዩ:: ደርጊ እቲ ቤተ መንግስቲ ናብ 
ብሄራዊ ቤተ መንግስቲ እንትቕይር ኣብ ውሽጢ ዝነበረ 
ስብስባት ሓልዩ ፀኒሑ ‘ዩ:: እቲ ቤተ መንግስቲ ረብሓን 
ቀፃልነትን ስለዘኽብርዎ  ፍሉይ ምስጋና ይግበኦም ‘ዩ:: 
ኣብ ዝሓለፉ ሓምሽተ ዓሰርተ ዓመታት ሰራሕተኛታት 
ናይቲ ቤተ መንግስቲ ኹሎም  ፍሉይ ብዝኾነ ሃገር ፍቕርን 
ሞየኦምን  ሓለዉቲ ታሪኻት ብምዃኖም  ኣኽብሮተይ 
ደጊመ ክገልፅ ይፎቱ:: እዚ ንወሎዶ ዝተርፍ ቅርስ ተሓልዩ 
ኣብ መዛግብቲ ታሪኽ ኢትዮጵያ ዘመን ተሳጋራይ ታሪኻዊ 
ሃፍቲ ናይ ምሕላው ናይ ነዊሕ ዓመት ባህሊ ከም ዝነበረና 
‘ውን  መርኣያ  ‘ዩ:: እዚ ዝኣመሰለ ተኣማንነት እዚ ዝኣመሰለ 
ፍቕሪ ሃገር ኣብ ካልኦት ሃገራት ብፀገም ዝሓልፉ ሃገራት 
‘ውን ንምርኣይ ብጣዕሚ ኣፀጋሚ ‘ዩ:: ፕሬዝደንት ኦባማ 
ኢትዮጵያ ዑደት ኣብ ዝገበረሉ እዋን  በዚ ግቢን ኣዳራሽን 
ብእግሮም ተዘዋዊሮም መጀመርያ ምስ ሉሲ ተፋሊጦም 
‘ዮም::

እዚ ቤተ መንግስቲ ብዝግባእ መልክዑ ተሓዲሱ  
ንህዝቢ ምርኢት ኽፉት ንክኾን ክቡር ቀዳማይ ሚኒስትር 
እንትውስኑ ናይቲ ቤተ መንግስቲ ታሪኽን ህያው ረብሓ 
ቅብብል ልዕል ኣቢሎም ምግንዛቦም ዘርእይ ‘ዩ::  ታሪኽ 
ኣብ ቤተ መንግስቲ ካዝና ተቆሊፉ ዝቕመጥ እንተይኾነስ 
ክፍት ኾይኑ እንሪኦ፣ እነንብቦ፣ እንማሃረሉ  እነድንቖ ምስ 
ናይ ሎሚ ድልየትና ኣስማዕሚዕና  ሎሚ ከመይ ምህናፅ 

ከምዘለና  እንርደአሉ ‘ዩ::
 በዚ ኣጋጣሚ ፕሮጀክት ጫካ  ካብዚ ሓሳብ ዝፈልፈለ 

ከምዝኾነ  ብውልቀይ ይስመዐኒ:: ርግፀኛ እየ እቲ ፕሮጀክት 
ዝተጀመረ  ናይ ዘመናዊነት መንፈስ ንምቕፃል ፅኑዕ  እምነት 
ከምዝኾነ  ንርዳእ ኢና:: ካልኦት ዓበይቲ መሰረተ ልምዓት  
ካብ ፊዝካል ክሳብ ድጂታል ዝተመስረቱ መሰረተ ልምዓት 
ዝተተለሙ ሃገርና ንምዝማን  ካብ ዝተጀመሩ ፃዕርታታ 
እቶም ዓበይቲ ዝጥቀሱ ‘ዮም:: ኣብዚ ሐዚ እዋን ኣብ 
ኣዲስ ኣበባ እናተኻየደ ዘሎ ልምዓት ከተማ  ምስ እዚ 
ቤተ መንግስቲ ዘመን  ዝመጋገብን ተወራራስን ከምዝኾነ  
ምርደእ ይካኣል:: ሎሚ ንኻልኣይ ግዜ ዝተወለደ እዚ ቤተ 
መንግስቲ ንታሪኽና ዝደንቕ ምስክር ጥራሕ እንተይኾነስ  
ዓብይ መስሕብ ቱሪስት  ዲፕሎማቲክ ተግባራት መስርሒ  
፣ማእኸል ባህሊ ልውውጥ ፣ ናይ ዘተን ምትሕብባር 
መድረኽ ኮይኑ ከምዝገልግል ይኣምን:: 

መፃኢ ወለዶ ምስ ነባር ውርሲ ብምዃን ዝራኸበሉ 
ናይ ታሪኽ ሰንሰለት  ዝኾን ‘ዩ:: ኣብ መወዳእታ  ቀዳማይ 
ሚኒስትር ዶክተር ኣብይ ኣሕመድ እዚ ኹሉ ተግባራዊ 
ንምግባር ስለዝኻኣሉ ልባዊ ኣድናቖትን ምስጋናን የቕርብ:: 
በዚ ዓብይ ስራሕ ዝተሳተፉ ናይ ፕሮጀክት መራሕቲ 
፣ኣርክቴክታት ፣በዓል ሞያት ቅርስን መዛግብትን፣ ምሁራን 
ታሪኻት ከምኡ ‘ውን  ብጉልበት ኹሉ ዝተሳተፉ ምስጋናይ 
የቕርብ:: ንመንግስቲ ፈረንሳይ ብፍላይ ድማ ነቶም 
ፕሬዝደንት ኢማኑኤል ማክሮን  ዝገበርዎ ግደን ተሳትፎን  
ዓብይ ምስጋና ክዋሃም ይግባእ:: ኣብቲ ዑደቶም ብክቡር 
ቀዳማይ ሚኒስትር ከምዝተገለፀ  እዚ ፕሮጀክት ኣብ መንጎ 
ኽልቲአን ሃገራት ዘሎ  ዘላቒ ምትሕብባርን ሕውነታውን  
ምርኣያን ቀፃልነትን ከምዘለዎ ዘመልክት ብምዃኑ ዝምስገን 
‘ዩ:: 

እዚ ቤተ መንግስቲ ናይ ምዝማንን ናይ ምሕዳስን ስራሕ  
ነባር ቅርስታት  ምሕዳስ  ተግባር ጥራሕ እንተይኾነስ  ናይ 
ኢትዮጵያ ንቅድሚት ምዝማንን ምብልፃግን ራእይ ናይ 
ተግባር ዓንዲ ‘ውን  ገይርና ምውሳድ ይግበአና:: ኣብ መንጎ 
ሃገራት ዘሎ ርክብ ንምጥንኻር  ኣህጉራዊ ሓድነት ንምግላፅን  
ዓለምለኸነት ንምስፍሕፋሕ ሃገርና  ዝተፃወተቶ ጉልህ ግደ  
ዝተረዳና ብምዃኑ እዚ ዘመን ዝደልዮን  ሃገርና እትድለዮ 
ዓለምለኸ  ርክብን ዝበለፀ ዲፕሎማሲ  ተግባራት ንምግባር 
ዘፅዕረና ከምዝኾነ  እምነተይ ‘ዩ:: ኢትዮጵያ ንዘላኣለም 
ትንበር! የመስግን:: ››

‹‹ታሪክ ኣብ ኣዳራሽ ቤተ መንግስቲ ተዓፅዩ ዝቕመጥ እንተይኮነስ ክፉት ኮይኑ እንርእዮን 
እንመሃረሉን ክኸውን ይግባእ››

ስፖርት

መኣዲ ጥበብ

ኣብ 2024 ካብ ዝተኻየዱ እቲ ብሉፅ ውድድር ማራቶን

ኣብርሃ ሓጎስ

በዓል ልደት ኢየሱስ ክርስቶስ ብተኸተልቲ እምነት 
ክርስትና ካብ መንጎ ዝኽበሩ ዓበይቲ በዓላት 
ሓደ ‘ዩ:: እዚ ሃይማኖታዊ በዓል ኣብ መላእ 

ዓለም ብዝርከቡ ብተኸተልቲ እምነት ክርስትና ብድሙቕ 
ዝኽበር እንተኾነ ‘ውን ዝኽበረሉ ዕለት ግና ዝተወሰነ 
ናይ ግዘ ኣፈላላይ ኣለዎ ‘ዩ:: ከምዝፍለጥ ብፍላይ ኣብ 
ምዕራባውያን እዚ በዓል ሓዱሽ ዓመት ዝቅበልሉ ‘ውን 
‘ዩ::  በዓል ልደት ኦርቶዶክስ ኢትዮጵያ ብተኸተልቲ 
እምነት ክርስትና ኢትዮጵያ እንትኸበር ዓርሱ ዝኽኣለ 
ሃይማኖታዊ ዘለዎ ኮይኑ ብመሰረት መፅሓፍ ቅዱስ 
ኢየሱስ ክርስቶስ ኣብ ቤተልሄም ኣብ ደምበ ከፍቲ ካብ 
ቅድስቲ ድንግል ማርያም ከም ዝተወለደን እንትውለድ 
70 ሰገል ዝበሃሉ ሰብዓ ዝኾኑ ሰባት ብኮኾብ እናተመርሑ 
ናብ ኢየሩሳሌም ተጓዒዞም ንኽብሩ ዕጣንን ወርቅን ህያብ 
ብምብርካት ከምዝሰገዱሉ ይሕበር:: 

በዓል ልደት ሃይማኖታዊ ካብ ዘለዎ ትሕዝቶ 
በተወሳኺ ኣብ ሃገርና ብዝተፈላለዩ ባህላዊ ፀወታታት 
ዝኽበር እንትኸውን፤ ብፍላይ ኣብ ዝተፈላለዩ ከባቢታት 
ትግራይ ካብ መንጎ ዝግበሩ ፀወታታት ድማ ኣካል ባህላዊ 
ስፖርት ካብ ዝኾኑ ፀወታ ቓርሳን ቅልስን ከምኡ ‘ውን 
ባህላዊ ኣካል ባህላዊ ሙዚቓን ሳዕስዒት ዝኾነ ሁራ ሰለስተ 
ዝበሉ ፀወታት ተፈለጥቲ ‘ዮም:: እዞም ፀወታታት ኣብ 
መላእ ትግራይ ብፍላይ ድማ ከባብታት ራያ፣ እንደርታን 
ከምኡ ‘ውን ኣብ ዞባ ምብራቕን ከባቢ ኣፅቢ ዝፍለጡ 
ኮይኖም ንሎሚ ብፍላይ ኣብ ከባቢ ኣፅቢ ዝፅወቱ ባህላዊ 
ፀወታታት ክንርኢ ኢና፡- 

 ቓርሳን ኣግባብ ኣፀዋውትኡን ካብ ብላይ ኮንጎ ጫማ 
ብሓዊ ጌርካ ወይከዓ ካብ ዕንፀይቲ ብግምት ዲያሜትራ 
4ሳ.ሜ. ኮይና እትስራሕ ንእሸተይ ክቢ ዝኾነት ነገር 
‘ያ እታ ዋና መፃወቲት ቃርሳ። እዚኣ ዳርጋ ኩሉ ወዲ 
ተባዕታይ ክሰርሓ ዝኽእልን ብመንደር ዝፃወትዋን ‘ያ። 
ካብ ሰገናት ክሳዕ ንመርዓን ሕፀን ዝበፅሑ ዝፃወትዎ 
እንትኸውን ኣብ ውሽጢ ሓደ ዓዲ ካብ ሓደ ጫፍ ናብ 
ሓደ ጫፍ ወይከዓ ኣብ መንጎ ክልተ ጎረባብቲ ዓዲታት 

በዓል ልደትን ባህላዊ ፀወታን

ካብኡ እንትሓልፍ ከዓ ኣብ መንጎ ብዙሓት ዓዲታት ኮይኑ 
ኣብ መንጎ ክልተ ጉጅለታት ዝግበር ፀወታ ‘ዩ። ኣብዙይ 
ብፍፁም ሓይልካን ጉልበትካን ዝግበር ፀወታ ዳርጋ ኩሉ 
ብሰላማዊ መንገዲ ዝፃወት እንትኸውን ገልገለ ችኮታት 
ከዓ ኣይሰኣኑን። በዙይ ፀወታ እዙይ ዘይሓለፈ ወዲ ገጠር 
ኣይክህሉን። ኣገባብ ኣፀዋውትኡ እዞም ክልተ ጉጅለታት 
ነናይ ባዕሎም መፃወቲ ኣንፈትን ሕድ ሕድ ተፃዋታይ ነቲ 
ፀወታ መካየዲ ዘገልግል ቅኑዕ በትሪ ይሕዙ:: ንኣብነት እቲ 
ሓደ ጉጅለ ንምብራቕ ኣንፈት ንምኻድ ዝደሊ እንትኾን 
በቲ ዝሓዞ በትሪ ነታ ቃርሳ ንምብራቕ ኣንፈት እናቐለዐ 
ክወስድ ይፅዕር ብኣንፃሩ እቲ ካልኣይ ጉጅለ ድማ 
ንምዕራብ ኣንፈት ንምኻድ ዝደሊ እንትኾን ነታ ቓርሳ 
ንምዕራብ ኣንፈት እናቐለዐ ክወስድ ይፅዕር:: ኣብዚ ፀወታ 
በዝሒ ኣባላት ጉጅለ ወሳኒ ስለ ዝኾነ ናይ ክልቲኡ ጉጅለ 
በዝሒ ኣባላት ተመጣጣኒ ክኸውን ይግባእ::   

ካብዚ ብተወሳኺ ቅልጡፋት ጎየይትን ንፉዓት 
ቀላዕትን ከም ኮኸባት ናይቲ ፀወታ ይቑፀሩ:: እዚ ፀወታ 
ዝዛዘም ሓዲኡ ጉጅለ በቲ ናይቲ መጋጥምቱ ጉጅለ ፃዕሪ 
ከይተዓገተ ናብቲ ዝደልዮ ኣንፈት ደፊኡ ነዊሕ ርሕቐት 
እንትወስድ እቲ ዝውሰድ ዘሎ ጉጅለ ደኺሙን ተስፋ 
ቆሪፁን ነታ ቃርሳ ገዲፉ ነናብ ዓዱ ምምላስ እንትጅምር ‘ዩ:: 
ምልክት ዓወት እቲ ዝተዓወተ ጉጅለ ድማ እታ ክፃወቱላ 
ዝዋዓሉ ቃርሳ ናይ ዓርሱ ምግባር ‘ዩ:: እቲ ዝተሳዕረ 
ጉጅለ ‘ውን ስዕረቱ ከየምለሰ ዓሪፉ ስለ ዘይቕመጥ ኣብ 
ቐፃሊ መዓልቲ ተጠናኺሩ ብምቕራብ ዓወት እንተቐኒዕዎ 
እታ መፃወቲት ቃርሳ ይውንን:: በዚ መልክዕ እቲ ፀወታ 
ይቕፅል:: ኣብ መንጎ አዚ ፀወታ ረብሻ ዝፈጥር ተፃዋታይ 
በቲ ማሕበረሰብ እቲ ከባቢ ኮነ ብመሓዙቱ ተቐባልነት 
ስለዝስእንን ተፅዕኖ ስለዝዓርፎን እዚ ተግባር ዘይፍተን 
‘ዩ:: እንተተፈተነ ‘ውን ቀልጢፉ ብይቅርታ ‘ዩ ዝዕፆ::

 ፀወታ ቅልስ ኣብ መንጎ መሓዙት ዝግበር ኮይኑ 
ኣብ ሑፃ፣ ኣብ ጎልጎል ወይከዓ ኣብ ሓሰር ክግበር ይክእል 
‘ዩ። ብዋናነት ግን ኣብ እዋን ተሃብኪ ማለት ‘ውን ካብ 
ታሕሳስ 29- ጥሪ 11 ኣብ ዝኽበር ዘበነ ተሃብኪ፣ ሰገናትን 
መንኣሰያትን ማለት ‘ውን ዘይተመርዓው ዝግበር ‘ዩ።   

እዙይ ፀወታ ኣብ እዋን መውፅኢ ቀውዒን መእተዊ 
ሓጋይን ዝግበር እንትኸውን ሓሰር ኣብ ዓወዲ ከምድላይካ 
ዝርከበሉ እዋን ‘ዩ። ብዋናነት መሓዙት ዝኾኑ ብድልየት 
እናወፁ ዝፀዋትዎ እንትኾኑ ብሓይልን ብጥበብን ወይከዓ 
ዝግበር ፀወታ ‘ዩ። ቅልስ ከም ሓደ ባህላዊ ስፖርታዊ 
ፀወታ ተራእዩ ብውድድር መልክዕ ‘ውን ንፈልጦ ኢና። 
እምበኣርከስ ክቡራት መንበብቲ ሰላምን ቅሳነትን 
ንህዝብናን ንሃገርናን እናተመነኹ እንኳዕ ንጎታና ኢየሱስ 
ክርስቶስ በዓል ልደት ኣብፀኸኩም እናበልኩ ሰናይ በዓል 
ልደት ክኾነልና ይምነ::

ቅድሚ ኽልተ መዓልቲ ዝተዛዘመ ዓመት ፈረንጂ 
2024 ኣብ ዝተኻየደ ዓለምለኸ ኣትሌቲክስ ውድድራት 
ብፓሪስ ኣዳላውነት ዝተኻየደ ኦሎምፒክ ብቀዳምነት 
ዝዝከር 'ዩ፡፡ ኦሎምፒክ ብዙሓት ስፖርትታት ውድድር 
ዝካየደሉን ተወዳዳሪቲ 'ውን ብፅቡቕ ብቅዓት ዝፎኻኸርሉ 
ንውልቀኦም ዘዳልዉሉ ብምዃኑ ዓብይ ትኹረት ዝዋሃቦ 
'ዩ፡፡ ኣብቲ መድረኽ ጥራሕ እንተይኾነስ ኣብ ዝሓለፈ 
ዓመት ዝተርኣዩ ኮኾብ ኣትሌታት ድማ እቲ ሓደ ዝኾነ 
ኣትሌት ማራቶን ታምራት ቶላ 'ዩ፡፡ 

ካብ ስፖርት ውድድራት  ቀዳማይ  ኾይኑ ዝቕመጥ 
ማራቶን ጎያይ ታምራት ቶላ ናይ ኦሎምፒክ ወርቂ ሜዳልያ 
እንትስዕር ኣብ ኢትዮጵያ ታሪኽ ኦሎምፒክ መበል 
ሓምሻይ ኣትሌት ክኾን ክኢሉ 'ዩ፡፡ እዚ ናይቲ ኣትሌት  
ብቅዓት ዝተመልከተ ኣትሌቲክስ ዓለም እቲ ዓመት 
ብዝተፈላለየ ርሕቐት ኸፋፊሉ እንትዝክር ብማራቶን 
ንታምራት ተሳትፎን ብቅዓት ሰፊሕ ሽፋን ሂብዎ 'ዩ፡፡ ናይ 
33 ዓመት መንእሰይ ዓወት ፍሉይ ዝገብሮ ኣብቲ ጉጅለ 
ተጠባባቂ ተዳሒዙ ናብ ፈረንሳይ ምስተጉዓዘ ብኣትሌት 
ሲሳይ ለማ ጉድኣት ተተኪኡ ብምጉያይ ተዐዋታይ ምዃኑ 
'ዩ፡፡ 

ታምራት ናብ  ጎዳና ጉያ ገፁ ካብ ምዛሩ ኣቐዲሙ 
ብ10ሽሕ ሜትሮ ሃገሩ ወኪሉ ኣብ ዝተፈላለየ ውድድራት 
ታዓዋታይ ነይሩ 'ዩ፡፡ ከም ኣቆፀፅራ ኣውሮፓ 2016 
ኦሎምፒክ ሪዮ ብ10ሽሕ ሜትሮ ሜዳልያ ነሓስ ምርካቡ 

ዝዝከር 'ዩ፡፡ ኣብ ፓሪስ ድማ ካልኣይ ሜዳልያ ኦሎምፒክ 
ከሳኻዕ ክኢሉ 'ዩ፡፡ ኣብቲ እዋን ኩነታት ካብ ዓለም 
ኣትሌቲክስ ድረገፅ ፃንሒት ኣብ ዝገበረሉ እዋን ኣዘኪሩ 
'ዩ፡፡ ‹‹ኣብ ፓሪስ ብጣዕሚ ከቢድ ውድድር እንተኾነ 'ውን 
ብኣእምሮይ ክሽነፍ ከምዘይብለይ እናሓሰብኹ 'የ ነይረ፡፡ 
ምኽንያቱ ሃገረይ ብመም ውድድር ሓደ ሜዳልያ ወርቂ 
ምስኻዕ ኣይከኣለትን፡፡ ማራቶን ድማ ናይ መወዳእታ 

ዕድልና ስለዝነበረ ዘለኒ ኹሉ ንምውፃእ ፃዕሪ ገይረ 'የ ›› 
ክብል መሊሱ 'ዩ፡፡ 

ኣብቲ ውድድር ካብ 27 ክሳብ 30 ኪሎ ሜትሮ 
ዘሎ ርሕቐት ዓቐብ ብምዃኑ ፈታኒ እንተኾነ 'ውን 
ታምራት ግና ሰዓቱ እናሓሰበ ብምጉያይ እቲ ክብረወሰን 
ከምዘማሓየሸ ከምዘኽረዖ ተዛሪቡ 'ዩ፡፡ ‹‹ ኣብ ኣትሌቲክስ 
ፈተኒ ኩነታት ኣካል ስፖርት 'ዮም ፣ ስለዝኾነ ድማ 

ኹሉግዜ ንሃገርና ውፅኢት ንምምፃእ ክንፅዕር ኢና፤ ኣብ 
ሪዮ ኦሎምፒክ 10ሽሕ ሜትሮ ነሓስ ምስ ኣስመዝገቡ ኣብ 
ቀፃሊ ዓመት ቻምፒዮና ለንደን ዓለም  ብማራቶን ተሳቲፈ 
ሜዳልያ ብሩር ነይሩ ዝረኸብኩ፡፡ ኣብ ዪጂን ድማ ወርቂ 
ሜዳልያ ብምስዓር ብቅዓተይ ከመስክር ክኢለ 'የ፡፡ በዚ 
ድማ ብጣዕሚ ሕጉስ ነይረ፡፡ ምኽንያቱ ድማ ድሕሪ ነዊሕ 
ጉድኣት 'ዩ ንሃገረይ ተዓዋተይ ዝኾንኩ ›› ክብል ምኽንያት 
ብርተዐ ዝኾኖ ተዛሪቡ 'ዩ፡፡ 

ውድድር ፓሪስ ካብ ምክያዱ ኣቐዲሙ ምስ ጉጅለ 
ኣባላት ንሰለስተ ኣዋርሕ እናተለማማደ ዝፀንሐ ታምራት 
ተጠባባቒ  ኾይኑ እቲ ውድድር ኽልተ ሰሙን እንትቐረዮ 
ግና ተወዳዳሪ ከምዝኾን እንትንገሮ ‹‹ ሕጉስ ነይረ ፤ 
ኾይኑ ግና ሲሳይ ሃገሩ ዝውክለሉ ውድድር ብምዃኑ እቲ 
ስምዒት ቀሊል እንተይኾነ 'ውን ተጎዲኡ ካብ ምጉያይ ኣነ 
ንክሳተፍ  'ዩ ነይሩ ዝተነገረኒ፡፡ ናይቲ ውድድር እንትጓዓዝ 
እውን እናሃሰብኹ ዝነበረ ኬንያውያን ካልኦትን ከመይ 
ገይረ ክስዕር ከምዝግባእ እዩ ነይሩ፡፡ ጠንካራ ውድድር 
ምግባራይ ከምኡ 'ውን ኣብ መወዳእታ ርሕቐት ናብ 
ቕድሚት ምውፀአይ ምዕዋት ከምዝኽእል ኣረጋጊፅለይ፡
፡ ኣትሌት ገዛሀኝ ኣበራ ማራቶን ምስ ተዓወተ ንዝሓለፉ 
ዒስራን ኣርባዕተን ዓመታት ኢትዮጵያ ኣብ ኦሎምፒክ 
ወርቂ ኣየመዝገበትን፡፡ ብምዃኑ ድሕሪ ነዊሕ እዋን 
ተሳኺዕለይ ምስ ኣበበ ቢቂላ ፣ማሞ ወልዴ ከምኡ 'ውን 
ገዛሀኝ ኣበራ ንምፅዋዕ ብምብቐዐይ ሕጉስ 'የ፡፡ ኣብ 
ኦሎምፒክ ብሕታዊ ሜዳልያ ንሃገረይ ብምምዝጋብ 
ንህዝቢ ምኽንያት ሓጎስ ኾይነ 'የ›› ክብል እቲ ኩነታት 
ኣብሪሁ 'ዩ፡፡

መሰረት ገ/ዮሃንስ

